
 d Ианвар 19 азы Аиашахаҵара 
ныҟәызго ақьырсианцәа зегьы 
иазгәарҭеит Анцәа иӡаахра, иара 
убас уи адунеи аҿы еицырды-
руеит иԥшьоу Анцәа ицәырҵра 
аҳасабала. Иԥшьоу Иоанн Ка-
мантәи Иберҭыԥ ахылаԥшҩы, 
Аԥсуа Иашахаҵаратә Уахәама 
адәныҟатәи аимадарақәа рзы 
аҟәша ахантәаҩы аигумен Иг-
нати (Киут) Аԥсныпресс иаиҭаз 
аинтервиу аҟны далацәажәе-
ит аныҳәа, иара убас уи Каман 
ишазгәарҭо. 

Аигумен Игнати иаҵишьит абри 
амш лаша аҽны адин хазҵо до-
уҳала рыҽрыцқьареи раӡәыкреи 

ирымоу аҵакы. Иара убас иҳәеит 
дарбанзаалак аҽӡаахра шихәҭоу 
Анцәеи Жәҩантәылеи иҽрыме-
идарц азы, игәнаҳарақәа ихихырц 
азы. 

«Анцәа ихаҭа илахьи-иџьым-
шьи иӡатәит, уи аҽӡаахреи аҽры-
цқьареи иҭахны дшыҟамызгьы. 
Аԥааимбар ԥшьа Иоанн Анаҭҩы 
Иисус Христос аӡы дӡааихит ауа-
атәыҩса зегьы рзы ҿырԥштәыс 
иҟаларц азы. Аҽӡаахрала Анцәа 
ҳаитәны ҳҽыҟаҳҵоит,  Жәҩан-
тәыла ҳҽадаҳкылоит уаҩ иимбо, 
илаԥш иҵамшәо арахәыцқәа ры-
ла. Аҽӡаахрада Анцәа иаҳра узаа-
иран иҟаӡам», – иҳәеит иара. 

Аԥсны аӡаахра аныҳәа ҷыдала 
ҳаҭыр ақәырҵоит. Ианвар 19 аҽны 
Каман ақыҭан еизеит атәыла ахы-
аҵыхәа аҟнытә зықьҩыла ауаа, 

Аԥшьа Василиск иӡыхь рыҽӡаар-
шьырц азы. 

Ари аҽазыҟаҵара иалагеит иан-
вар 18 азы. Ахәылбыҽха, 18:00 сааҭ 
инаркны 21:00 азынӡа иматанеиу-
еит, 23:00 азы иалагоит ааӡаб зхыз-
газ Василиск иӡыхь ԥшьа аҽӡа-
ашьра. 

«Ари атрадициа 15 шықәса 
раҟара ахыҵуеит. Есышықәса ауаа 
рхыԥхьаӡара иацлоит. Ҳашҟа иаау-
еит Аԥсни Урыстәылеи еиуеиԥшым 
аҭыԥқәа рҟнытә ауаа», – иҳәеит 
адинмаҵзуҩы.

Аиашахаҵаратә уахәамақәа 
зегьы рҟны ианвар 18, 19 рзы 
аӡы рыԥшьоит. Аигумен Игнати 
инаҵшьны иазгәеиҭеит, аӡыԥшьа 
адоуҳатә мчы шамоу, ҷыдала уи 
рхы иадырхәоит згәамбзиара 
уашәшәыроу, рдоуҳатә мчқәа рры-
цқьаразы. Ари аус даара еиҷаҳа-
рала, бзиа ибаны иазнеитәуп. Аиа-
шахаҵара ныҟәызго ақьырсианцәа 
аӡыԥшьа шықәсынаҟьак иҵәахны 
ирымоуп, шьыжьымҭанла какал 
ркаанӡа маҷк-маҷк ржәуеит, Ан-
цәа иахь рхы рханы. Иџьоушьаша, 
аӡыԥшьа ахаангьы иԥхасҭахаӡом. 
Цәыкәбарк аӡԥшьа азхоит иаабац 
аӡы аԥшьаразы», – иазгәеиҭеит Ка-
мантәи аберҭыԥ ахылаԥшҩы

Аигумен Игнати адунеи ауа-
ажәлар зегьы ирзеиӷьеишьеит 
аҭынчра, ақьиара, иагьазгәеиҭе-
ит ажәлар рдура зларшәо ауаа 

рхыԥхьаӡарала шакәым, уи шәа-
га-загас иамоу доуҳала рымчи 
ргәыцқьареи шракәу. 

Ҳазшаз иӡаахра аиашахаҵа-
ратә мзар аҟны акырӡа зҵаз-
куа аныҳәақәа ируакуп. Иԥшьоу 
Аҩыраҟнытә ҳара иаадыруеит, 30 
шықәса ирҭагылаз Иисус Христос 
ақалақь Назареҭ шаанижьыз, Иор-
дан аӡиас ахықәан Иоанн Анаҭҩы 
дышӡааихыз зыгәнаҳақәа зхызху-
аз егьырҭ реиԥш. Иисус иӡаахра 
дшаҿыз жәҩангәашәԥхьара аатит, 
Анцәа иаб ибжьы геит Иисус иа-
ра дшиԥоу ала. Аԥааимбар Иоан-
ни ауааи рҿаԥхьа Иԥшьоу адо-
уҳа цәырҵит аҳәыҳә ԥшра аманы. 
Абас ҳазшаз адунеи иҽаирбеит 
Аби, Аԥеи, Аԥсыцқьеи рхаҿала. 
Абри аҟнытә, ари аныҳәа Анцәа 
ицәырҵра ҳәа иашьҭоуп. 

Доуҳала аҽрыцқьара

Аӡаахра Амш

 d Аԥсны ажурналистцәа Реидгы-
ла имҩаԥысраны иҟоу Аҳәынҭқар-
ра Ахада иалхрақәа инарымаданы 
ааԥхьара ҟанаҵеит. 

Аԥсны ажурналистцәа Реидгы-
ла ахантәаҩы Руслан Ҳашыг инапы 
зҵаиҩыз ааԥхьараҿы ахәҭакахьала, 
иазгәаҭоуп: 

 «Ҳаҭыр зқәу ажурналистцәа, 
амассатә информациа ахархәагақәа 
рнапхгаҩцәа!

Ҳтәылаҿы ау аажәларратәи апо-
литикатәи ак тивра цәырызго ак-
ыр зҵазкуа аполитикатә процесс 
мҩаԥысуеит – Аԥсны Ахада иал-
храқәа.

 Ари аус аҿы ихадоу ае тапқәа 
ир еиуоуп амассатә информац иа 
ахархәагақәа рҟны алхраҟынӡатәи 
агитациа. 

 Аԥсны ажурналистцәа Реидгыла 
амассатә информациа ахархәагақәа 
рредакциақәеи ажурналистцәеи  ру-
сураҿы иҟоу алхратә закәанԥҵа-
реи амассатә информациа ахархәа-
гақәа рзы Азакәани ирықәныҟәаларц, 
апрофессионалтә етика анормақәа 

нарыгӡаларц, Аҳәынҭқарра Ахада-
рахь икандидатцәа зегьы рзы еиҟа-
роу аинформациатә ҭагылазаашьақәа 
аԥырҵаларц азы ааԥхьара ҟанаҵоит.  

Алхратә тематика иазку амате-
риалқәа акандидатцәа зегьы ргана-
хьала аобиективтә ҟазшьа рымаза-
роуп, ганкы иадымцәыло, ииашаны 
аинформациа аарԥшра иазырха-
зароуп.   Ажурналистцәа Реидгы-
ла Аҳәынҭқарра Ахадарахьы акан-
дидатцәа раҳаҭыри  рхаҭареи 
лазырҟәуа аинформациа аларҵәа-
ра мап ацәыркырц азы ааԥхьара 
ҟанаҵоит. 

Ажурналистцәа ҭакԥхықәрала  
рзанааҭтә уалԥшьа анагӡара ал-
хыҩцәа  ихьыԥшымкәа ргәаанагара, 
ртәылауаҩратә позициа аарԥшреи 
иҭышәынтәаланы алхратә процесс 
аиҿкаареи амҩаԥгареи иацхраауеит.

Аԥсны Ахада инапынҵақәа на-
зыгӡо Валери Бганба ианвар 21 

азы инапы аҵаиҩит «Аенергетикатә 
шәарҭадара алыршара аусмҩаԥ-
гатәқәак рзы» Аусԥҟа, – Аԥсныпресс 
ахь иаарыцҳаит Ахада Иусбарҭа аҟ-
нытә. 

Рхы иадырхәо афымцамч ахә-
шәаразы азинмч змоу аус барҭақәеи 

аиҿкаарақәеи русура алҵшәа ахьа-
мам ҳасаб азуны, уи ахырҳара 
ашьҭыхразы ақәҵара рыдыркыле-
ит. Уи инақәыршәаны 2025 шықәса 
ианвар 1 инаркны апрель 1 азынӡа 
иаанкылоуп  афымцамч ахә ашьҭы-
хра.

Ареспубликатә унитартә напла-
кы «Амшынеиқәафымцамчи» аму-
ниципалтә наплакы «СУЕС-и» 
рнапы ианҵоуп 2025 шықәса иан-
вар 1 инаркны апрель 1 азынӡа 
рхы иадырхәаларц 2024 шықәсазы 
ишьақәыргылаз афымцамч ахәԥ-
сақәа.

Аенергетикеи ат ранспорти Рм-
инистрра иадҵоуп мчыбжьык аҩ-
нуҵҟала Аминистрцәа Реилазаара 
азинԥҟарақәа абри аусԥҟа иақәшәо 
рыҟаҵаразы ажәалагалақәа рнагара, 
иара убас есымчыбжьа адырра ҟа-
наҵаларц афымцамч коммерциала 
аашьҭразы иҟоу амалқәа рганахьала. 

Абри аусԥҟа анагӡара ахы-
лаԥшра идҵоуп Аԥыза-министр ак-
тәи ихаҭыԥуаҩ инапынҵақәа на-
зыгӡо, аенергетикеи атранспорти 
рминистр Џьансыхә Нанба.

Апрель 1 азынӡа 

Афымцамч ахә азы

Аԥсны ажурналистцәа Реидгыла 
ааԥхьара

Алхрақәа рыламҭалаз

 d Иқалақьума, иқыҭоума, даҽа 
ҭыԥума иамоуп иара злалыркаа-
уа, иасаркьоу ахыбрақәа. 

Асовет аамҭазы Аҟәа ақалақь 
аҿы убас иҟаз ахыбрақәа иреиуан 
Аҟәатәи авокзал. 

Иара аиҿкаашьала, аибыҭашьа-
ла, излыхыз амаҭәахәқәа рыла, ар-
хитектурала уаҩы илаԥш аднаха-
лон.

Аибашьра ааха ӷәӷәа анаҭе-
ит, ианеилга ашьҭахьгьы ари ахы-
бра ԥшӡа нападкыламхеит, шьо-
укы аиҭашьақәыргыларатә усқәа 
рҽырзыркит, аха иалымҵит. Изы-
хҟьаз, изынԥаз атәы ҳаҟәыҵып.

Аамҭа иаратәы ҟанаҵон, ахы-
бра аилаҳарахь ахы архахьан. Ари 
гәыҵхас, хьаас ирыман аҟәаагьы, 
ҳақалақь зшьапы алазыргылоз 
зегьы. Аҵыхәтәантәи ашықәсқәа 

рыҩнуҵҟала, маҷ-маҷ акәзар-
гьы, авокзал ахаҿра азырхынҳәра 
иаҿуп «Аԥснытәи аихамҩа» анапх-
гара.

Ааигәа Ареспубликатә унитартә 
наплакы «Аԥснытәи аихамҩа» аспе-
циалистцәа ихдыркәшеит Аҟәатәи 
авозкал ахыб аԥсахра, иагыз-иабзаз 
аҟаҵара. Аихамҩа апресс-маҵзура 
излаанацҳауала, ахыб злеибаркыз 

амаҭәахәқәа реибыҭара уҳәа арҽе-
иратә усурақәа ирыцҵан. Иаԥыхын 
аамҭеи аҳауа аҭагылазаашьақәеи 
ирыхҟьаны ицәырҵыз еиуеиԥшым 
амалырқәа, иаҳҳәап аҭыӡқәа рышь-
шьара, урҭ злаҟаҵаз амаҭәахәқәа 
реилабаара, ажьакца.

Ахыб арҽеиразы Аԥснытәи 
аихамҩа абиуџьет аҟнытә иоушьҭын 
39 миллиони 79 нызқь мааҭ.

Аусурақәа ари ала ихыркәша-
хом, иазгәаҭоуп авокзал аҩ-
нуҵҟатәи ахыбрақәа – аҭуани аҭӡи 
рҭоурыхтә хаҿра азырхынҳәра. 
Асаркьа рҭасахоит ашәқәа, аԥе-
нџьырқәа зегьы. 

Иара убас ихыркәшоуп Аԥс-
нытәи аихамҩа аусбарҭа хада ахы-
бра арҽеирагьы. Ирыгу-ирыбзоу 
ҟаҵоуп аусурҭа уадақәа, ахыб, ахы-
бра ахаҿра. Абри иазоушьҭын 10 
миллиони 458 нызқь мааҭ. 

Ҳазну ашықәс азы Аԥснытәи 
аихамҩа нап анаркуеит  Афонҿыц-
тәи авокзал ахыбра иагыу-иабзоу 
аҟаҵара.

Маҷ-маҷ акәзаргьы ишьақәдыргылоит

Аҟәатәи авокзал аҟны

Агрба Дауҭ Валентин-иԥа диит 1978 ш. октиабр 11 азы Гагра ақалақь аҟ-
ны. Даԥсыуоуп.

Дрылгеит Аԥснытәи аҳәынҭқарратә университет «афинансқәеи акредити» 
азанааҭ ала, иаарту Москватәи аҳәынҭқарратә университет «аиурист» азанааҭ 
ала, Урыстәыла Апрезидент иҟны иҟоу жәлар рынхамҩеи аҳәынҭқарратә маҵ-
зуреи Урыстәылатәи ракадемиа «афинанстә институтқәеи аџьармыкьақәеи» 
азанааҭ ала. Аԥсны Аҳәынҭқарра Ауаажәларратә палата далахәылоуп. Дын-
хоит Гагра ақалақь аҟны.

Аԥсны Аҳәынҭқарреи Урыстәылатәи Афедерациеи дыртәылауаҩуп.
1992-93 шықәсқәа рзы Аԥсны жәлар Рџьынџьтәылатә еибашьра да-

лахәымызт.

Бигәаа Беслан Владимир-иԥа диит 1971 ш. ииуль 28 азы Тҟәарчал ақа-
лақь аҟны. Даԥсыуоуп.

Далгеит Мрагылара-Украинатәи аҳә ынҭқарратә университет «автомашьы-
нақәеи автомашьынатә нхамҩеи» азанааҭ ала. Очамчыра араион Ахадара 
деиҳабуп. Дынхоит Очамчыра.

Аԥсны Аҳәынҭқарреи Урыстәылатәи Афедерациеи дыртәылауаҩуп.
1992-93 шықәсқәа рзы Аԥсны жәлар Рџьынџьтәылатә еибашьра далахәын.

Февраль 15–алхрақәа ирымшуп
«Аԥсны Ахада иалхрақәа рзы» Аконституциатә закәан ахәҭаҷ 8 инақәыршәаны Алхратә комиссиа 
хада иакьыԥхьит ашәҟәы иҭагалоу ахадарахьы акандидатцәеи урҭ рхаҭыԥуааи рнысымҩақәа

Гәынба Бадра Зураб-иԥа диит 1981 ш. август 14 азы Аҟәа ақалақь аҟны.
 Даԥсыуоуп. Иреиҳау аҵара имоуп. Далгеит Саратовтәи аҳәынҭқарратә 

аграртә университет, «аҳасабеилыргареи аудити» азанааҭ ала. Аекономи-
катә ҭҵаарадыррақәа дыркандидатуп. Аԥсны Аҳәынҭқарра Ахада ихыҭаԥу-
аҩыс дыҟоуп. Дынхоит Аҟәа. 

Аԥсны Аҳәынҭқарреи Урыстәылатәи Афедерациеи дыртәылауаҩуп.
1992-93 шықәсқәа рзы Аԥсны жәлар Рџьынџьтәылатә еибашьра далахәы-

мызт. 

Ахадарахьы акандидат 
Бадра Гәынба

Ахада ихаҭыԥуаҩрахь
 акандидат Беслан Бигәаа

Арӡынба Адгәыр Амиран-иԥа диит 1982 ш. ианвар 8 азы Гәдоуҭа ақа-
лақь аҟны. Даԥсыуоуп. 

Далгеит Бербеков ихьӡ зху Ҟабарда-Балкартәи аҳәынҭқарратә универ-
ситет «ааглыхра-уаҩытәыҩсатә ргылара» азанааҭ ала. Аекономикатә ҭҵа-
арадыррақәа дыркандидатуп. Ареспубликатә уаажәларратә еиҿкаара «Аԥ-
суа жәлар рхеидкыла» ахантәаҩыс дыҟоуп. Дынхоит Афон-Ҿыц.

Аԥсны Аҳәынҭқарреи Урыстәылатәи Афедерациеи дыртәылауаҩуп. 
1992-93 шықәсқәа рзы Аԥсны жәлар Рџьынџьтәылатә еибашьра да-

лахәымызт.

Ахадарахьы акандидат       
Адгәыр Арӡынба

Џьынџьал Алхас Владимир-иԥа диит 1974 ш. октиабр 6 азы Аҟәа ақа-
лақь аҟны. Даԥсыуоуп.

Далгеит Ҟабарда-Балкартәи аҳәынҭқарратә университет амедицинатә 
факультет. Аҟәатәи ақалақьтә хәышәтәырҭаҿы ҳақьым-хирургс аус иуеит. 
Дынхоит Аҟәа.

Аԥсны Аҳәынҭқарреи Урыстәылатәи Афедерациеи дыртәылауаҩуп.
 1992-93 шықәсқәа рзы Аԥсны жәлар Рџьынџьтәылатә еибашьра да-

лахәын, ианашьоуп «Агәымшәаразы» амедал.

Ахада ихаҭыԥуаҩрахь
 акандидат  Алхас Џьынџьал

Ахадарахьы акандидат 
Олег Барцыц

Барцыц Олег Мсас-иԥа диит 1967 ш. ианвар 7 азы Гәдоуҭа ақалақь аҟны. 
Даԥсыуоуп.

Дрылгеит М.Ломоносов ихьӡ зху Москватәи аҳәынҭқарратә университет 
«аполитолог, асоциал-политикатә маҭәарқәа рырҵаҩы» азанааҭ ала, Уры-
стәыла адәныҟатәи аусқәа Рминистрра Адипломатиатә академиа (жәларб-
жьаратәи аизыҟазаашьақәа рзы аспециалист). 

2024 шықәсазынӡа Урыстәылатәи Афедерациаҿы Аԥсны Аҳәынҭқарра 
Ахәаахәҭратә хаҭарнакыс дыҟан. Дынхоит Гәдоуҭа араион Блабырхәа ақыҭан. 

Аԥсны Аҳәынҭқарреи Урыстәылатәи Афедерациеи дыртәылауаҩуп.
1992-93 шықәсқәа рзы Аԥсны жәлар Рџьынџьтәылатә еибашьра да-

лахәымызт.

Ахада ихаҭыԥуаҩрахь
 акандидат Адгәыр Какоба

Какоба Адгәыр Паата-иԥа диит 1965 ш. ноиабр 24 азы Очамчыра араи-
он Аҭара ақыҭан. Даԥсыуоуп.

Далгеит Аԥснытәи аҳәынҭқарратә университет «алитератураҭҵааҩ, афи-
лолог-аԥсуа бызшәеи алитературеи рырҵаҩы» азанааҭ ала. Аԥснытәи аҳәынҭу-
ниверситет Нарҭҭҵаареи адынтәи афольклористикеи Рҭҵаарадырратә центр 
адиректор дихаҭыԥуаҩуп.

Дынхоит Аҟәа. Аԥсны аҳәынҭқарреи Урыстәылатәи Афедерациеи дыртәы-
лауаҩуп. 

1992-93 шықәсқәа рзы Аԥсны жәлар Рџьынџьтәылатә еибашьра далахәын, 
Леон иорден ианашьоуп.

Аршба Роберт Иван-иԥа диит 1974 ш. март 22 азы Тҟәарчал ақа-
лақь аҟны. Даԥсыуоуп.

Далгеит Аԥснытәи аҳәынҭқарратә университет «аҳасабеилырга-
реи аудити» азанааҭ ала. 2023 шықәса рзынӡа Аԥсны Аҳәынҭқарра 
Агәаҭаратә палата деиҳабын. 

Дынхоит Гәылрыԥшь араион Бабышьира ақыҭан.
Аԥсны Аҳәынҭқарреи Урыстәылатәи Афедерациеи дыртәылауаҩуп.
1992-93 шықәсқәа рзы Аԥсны жәлар Рџьынџьтәылатә еибашьра 

далахәын.

Ахадарахьы акандидат 
Роберт Аршба

Ахада ихаҭыԥуаҩрахь 
акандидат Дауҭ Агрба

Хәырхумал Адгур Вадим-иԥа ди-
ит 1982 ш. август 24 азы Тҟәарчал 
ақалақь аҟны. Даԥсыуоуп.

Далгеит Маиҟәаԥтәи аҳәынҭқар-
ратә технологиатә университет «ае-
кономикеи анаплакы  анапхгараҭа-
реи» азанааҭ ала.

Акоммерциатә банк «Аҿиара Ам-
шынеиқәатәи абанк» ахантәаҩыс 
дыҟоуп.

Дынхоит Аҟәа. 
Аԥсны Аҳәынҭқарреи Урыстәы-

латәи Афедерациеи дыртәылау-
аҩуп. 

1992-93 шықәсқәа рзы Аԥсны 
жәлар Рџьынџьтәылатә еибашьра 
далахәымызт. 

Қәҭелиа Ҭенгиз Сардион-иԥа 
диит 1971 ш. март 5 азы Очамчыра 
араион Тамшь ақыҭан. Даԥсыуоуп.

Далгеит Ставропольтәи аҳәы-
нҭқарратә аграртә университет 
«агрономиа» азанааҭ ала. Ԥхьатәа-
ра иҟоу полковникуп.

Дынхоит Аҟәа. 
Аԥсны Аҳәынҭқарреи Урыстәы-

латәи Афедерациеи дыртәылау-
аҩуп. 

1992-93 шықәсқәа рзы Аԥсны 
жәлар Рџьынџьтәылатә еибашьра 
далахәын.

Ахадарахьы акандидат 
Адгәыр Хәырхәмал

Ахада ихаҭыԥуаҩрахь 
акандидат Ҭенгиз  Қәҭелиа

Урыстәыла иаартхоит Аԥсны Ахада 
иалхрақәа рзы абжьыҭаразы 2 ҭыԥк – 
Москвеи Черқьесски. Абри атәы Спут-
ник ахь иааицҳаит Алхратә комиссиа 
хада ахантәаҩы Дмитри Маршьан. 

«Урыстәылатәи Афедерациа Аԥс-
ны аназханаҵа инаркны 15 шықәса 
раахыс алхрақәа мҩаԥаагон Москвеи 
Черқьесски. Абыржәгьы Урыстәылан 
Аԥсны ацҳаражәҳәаҩ иажәалагалала 

ишьақәҳарӷәӷәеит алхырҭатә ҭыԥқәа 
ҩба», – иазгәеиҭеит иара.

Ишьақәырӷәӷәоуп Черқьесски 
Москвеи аус зураны иҟоу алхратә 
комиссиақәа реилазаара. Аԥсны Аха-
да аҵыхәтәантәи иалхрақәа раан 
Урыстәылан абжьыҭара рхы ала-
дырхәит зықьҩык раҟара. 

Ианвар 16 азтәи аилатәараҿы 
Алхратә комиссиа хада иара убас 
ишьақәнарӷәӷәеит Ҭырқәтәыла, Сақа-
риа ақалақь аҟны алхырҭатә ҭыԥ 
аартра.

Иазгәеиҭеит алхрақәа раан даҽа 
ҭыԥк аҿы абжьыҭара азин рызҭо 
ақьаадқәа ахархәара шырмоуа.

«Аӡәырҩы абри азин цәгьашақә 
рхы иадырхәон, иахьҭаҩу ала зыб-
жьы азҭоз атәылауаагьы даҽаџьа-
ра абжьыҭара азин рызҭо ақьа-
адқәа шьҭыхны рыбжьы рҭиуан. Ари 
ҳацәцарц азы ауаа ахьҭаҩу рыбжьы 
арҭалоит, – идеилиркааит Алхратә 
комиссиа хада ахантәаҩы.

Аҳәаанырцә абжьыҭаразы – 3 ҭыԥк

 Амилаҭтә журналистика иаиуит  
ацәыӡ ду, 65 шықәса дшырҭагылаз 
иԥсҭазаара далҵит Аԥсны зҽаԥ-

сазтәыз ажурналист Даур Инаԥшь-
ба.Даур Ганта-иԥа Инаԥшьба диит  
1960 шықәса март 16 азы Очамчы-

ра араион Ҷлоу ақыҭан. Тележур-
налистын. 1978 шықәсазы далгеит 
Ҷлоутәи абжьаратә школ.

Арра анихига ашьҭахь, 1981 ш. 
азы дҭалеит Аԥснытәи аҳәынҭу-
ниверситет афилологиатә фа-
культет. Ҩышықәса анҵы, диаган 
М.В.Ломоносов ихьӡ зху Москватәи 
аҳәынҭқарратә университет ажур-
налистика афакультет ашҟа. Уи дал-
геит 1990 шықәсазы. 

Даур Инаԥшьба корреспондентс 
аус иуан агазеҭ «Аԥсны ҟаԥшь» аре-
дакциаҿ. Анаҩс Аԥсуа телехәаԥшра 
аредакциахь дрыдыркылеит. Да-
лахәын ателепрограммақәа «Асаб-
ша», «Ахҭыс», «Ҳазҭагылоу аамҭа» 
разырхиара. 

1992-93 шықәсқәа рзы Аԥс-
ны жәлар Рџьынџьтәылатә еи-
башьраан Даур Инаԥшьба иазир-
хион аибашьра ахьцоз аҭыԥқәа 
рҟнытә ателерепортажқәа, аси-
ужетқәа, иара убас Мрагыла-
ратәи афронт аибашьцәа ирызкыз 
анҵамҭақәа. 

Даур Инаԥшьба Аԥсны зҽаԥ-
сазтәыз журналистын, арратә кор-
респондентын, ианашьан «Ахьӡ-
Аԥша» аорден ахԥатәи аҩаӡара, 
амедалқәа «Агәымшәаразы», 
«Кәыдры ахақәиҭтәразы».

 d Ишдыру еиԥш, ашықәс 
аамҭақәа зегьы рҟынтә еиҳа 
ихьшәашәароуп аӡын. Уи ина-
маданы, аӡынразы еиҳа еи-
уеиԥшым агрипптә чымаза-
рақәа анцәырҵуагьы. Ииашоуп, 
иҳаҩсыз ашықәсқәа раан, ӡын-
гьы-ԥхынгьы, аковидтә чыма-
зара аныҟаз аамҭа еиҳа иуа-
даҩын. Ахәышәтәырҭақәа рҿы 
аҳақьымцәа ауааԥсыра ацхы-
раара шрырҭозгьы, зыԥсҭазаара 
иалҵуаз маҷмызт. Аха, уи аамҭа 
уадаҩ аҳақьымцәа рыбзоурала 
ҳхы ацәаҳгеит…

Сынтәа макьаназы аӡынра асы 
ҳзамуц, хьҭа бааԥсык уаҩы иа-
аизымычҳауа иҟамлац, аха Аԥс-
ны иқәынхо ауааԥсыра агрипптә 
чмазара  ргәабзиара ааха анаҭо-
ит, ршоура шьҭыҵуеит, аимҳәа, 
абаҩхьаа, рыблахаҵ аргьежьуеит, 
рымч канаԥсоит,  ишьҭанаҵоит. Ас 
еиԥш иҟоу агрипптә чмазара аб-
жаҩык ауааԥсыра ианрыхьлакь, 
аҩны ишырбац-ишраҳац еиԥш 
ахәышәтәра иалагоит. Ииашам-
кәан ирхәышәтәуа ианырмыхәа-
лакь аҳақьымцәа рахь ицоит. 

Сынтәа   агрипптә чмазара 
иахҟьаны иҟоу ацәажәарақәа, 
иарбан  хку еиҳа ицәыргоу,  на-
сгьы цәырҵшьас иҟоу еилыскаарц 
слыҿцәажәеит Аԥсны атерапевт 
хада Анжела Арҷелиа.

Лара иазгәалҭеит, сынтәа 
еиҳараӡак ауааԥсыра ирыхьуа 
агрипп А шакәу, уи аҳәа агрипп 
ҳәа иашьҭоуп. Уи адагьы иҟо-
уп агәыҵәкра змоу ачымазара, 
уи медицинала «мекаплазмен-
наиа пневмониа» ҳәа иашьҭоуп, 
иара убас аковид чмазара. Арҭ 
еиқәыԥхьаӡоу х-чмазарак Аԥсны 
ауааԥсыра рыҩныҵҟа ирацәо-
уп. Ахәышәтәырҭахь аҳақьымцәа 
ирыдҵаало ачымазцәа рацәаҩуп, 
урҭ реиҳараҩык ашоура змоу ыҟо-
уп, рхы рыхьуеит, рԥынҵа еихачуп.

 Атерапевт хада А. Ар ҷелиа 
ла жәақәа рыла, аг рипп А зм-
оу ҩымш-хымш рыла агәыҵә-
кра изнырҵасыр ауеит. Уб-
ри азы  ирыдҵаало ачымазцәа 
иаразнак иарбан хку ирыхьуа 
агрипп ҭырҵаарц азы аковидтә 
тестқәа мҩаԥыргоит, амикроплаз-
ма гәарҭоит анаҩс ауп, ачыма-
заҩ иқәнагоу ахәшәқәа рыла 
ихәышәтәра ианалаго.

Иара убас дзаҩымсит зегьы 
ирыцку аҳақьым иабжьгарақәа 
ауаҩы ачымазара иҽацәихьчарц 

азы. Ауаа рацәа ахьыҟоу асабра-
да аҿаҵара шахәҭоу, ачымазаҩ 
дахьыҟоу ԥыҭҩык ауаа рнеира 
ишаԥсам, дара рахьгьы ииасыр 
шауа. Насгьы дарбанызаалак 
ауаҩы ишоура халар, мамзар-
гьы хыхь еиқәыԥхьаӡоу асимп-
томқәа иоур иаразнак аҳақьым  
ихы иирбароуп. Иазгәалҭеит, 
ари ачымазара ахгара шырцәы-
цәгьоу зықәрахь инеихьо ауаа, 
зрыԥҳақәа зыхьуа, амаалықьцәа. 
Насгьы иҟалалоит аҳақьым ахәшә 
иқәнаго изылҩааны аҩныҟа да-
нишьҭуа, имыхәошәа ибар, аҩ-
ынтә раан ихәҭоуп дааны аҳақьым 
ихы ирбара.

 Лымкаала иаҳҳәозар, агрипп А, 
аҳәа агрипп ҳәа изышьҭоу,  ашо-
ура ҳаракы унаҭоит, аларҟәрагьы 
мариаӡам, уи анылаҟәхалак иа-
разнак ауаҩы ишьақәыӷәӷәараа 
каҳар ауеит,уи аамышьҭахь ауаҩ 
имаха-ишьаха ихьуеит, аимҳәа 
изацлар алшоит.

Аковид чмазара зыхьуа ачы-
мазаҩ еиҳарак ибӷа инархьуе-
ит. Амикроплазма чымазара змоу 
ашоуреи аимҳәеи рзацуп. Ҳа-
иҿцәажәараан, еиҳарак ауааԥ-
сыра хыхь еиқәыԥхьаӡоу аҷы-
дарақәа зцәа иалызбааз рхала 
аҽыхәышәтәра аҩны иалам-
гарц, аҳақьымцәа рахь иаразнак 
ирыдҵаалаларц аҳәара ҟалҵон.

Анжела Арҷелиа иазгәалҭеит, 
мышкы иалагӡаны 30-40-ҩык ачы-
мазцәа шрыдыркыло, урҭ рахьтә 
мышкы 7-8-ҩык агәыҵәкра змоу 
ахәышәтәырҭаҿ ишышьҭарҵо. Да-
зааҭгылеит дара ишҭырҵаахьоу 
хышықәса рахьтә знык агәыҵә-
кра змоу ачымазара ауаа иры-
лаҵәаны ишыҟало. Убас,  сынтәа 
ҳазҭалаз ашықәси игәарҭахьази 
еиқәшәеит, убри инамаданы даара 
ирацәахеит ауааԥсыра рыҩнуҵҟа 
ари ачымазара. 

Ҳаиҿцәажәара аҵыхәтәан Аԥс-
ны ауааԥсыра зегьы ирзеиӷьал-
шьеит агәабзиара, агәамч!

Ианаамҭоу аҳақьым 
шәидҵаала!

С. Сақаниа

 d Иҟоуп ауаа, зыҧсҭазаа-
раҿы зышьҭамҭа ҩашьа-
ра ақәымкәа инзыжьуа, знап-
кымҭа дыру,зымҩахәасҭа ҽаӡәы 
иламҩашьо! Анхаҩы бзиа 
жәынгьы-ҿангьы ицәаҕәарсҭа 
ҩашьаӡом. 

Уи хыҕьҕьаа-ҿыҕьҕьаа дахы-
суам иҭаикыз аҵыруа, ицәеи-
ха акыр инарҵауланы иҵеиҵоит...
Ашәҟәыҩҩ иакәзаргьы цәаҕәаҩ-бз-
иак диҩызоуп, истиль, иҩышьа фор-
ма – ҽаӡәы инапкымҭа иузадкы-
лом! Убас, зхатәы занааҭ тәамҩахә, 
лацәааихьшь ҟамҵа амаҵ зуаз, 
зхатәы бжьы змаз, аҳәатәы змаз, 
аҳәашьа иақәшәоз журналистны 
ҳгәалашәараҿы даанхоит ҳҩыза Да-
ур Инаҧшьба.

Даур иқыҭа ҧшӡа, иқыҭа хьӡ-
ырҳәага Ҷлоу дышмаҷыз илана-
аӡаз аҧсихологиа, ацәаҩа ҟаимаҭла 
аҽцәырнагон иара иахьеи-уахеи 
дызлагылаз аҳҭны-қалақьаҿгьы. 
Аамҭаказ иареи сареи аус еицаау-
ан Аҧсуа телехәаҧшраҿы. Идыуга-
лоз атема иаҵаз асоциалтә актуалра 
иааинырсланы акәымкәа, мҽхакыла 
ихатәраны аарҧшышьа дақәшәон. 
Аинтервиу змихуаз, ихәыцшьа ҭиҵа-
ауан, имаршәа акышьа дақәшәон, 
игәҭыха аҳәашьа дақәиршәон. 
Убас иреиҕьыз асиужетқәа жәаба-
ла иаҳзынижьит Даур Инаҧшьба 
1990 шықәса алагамҭаз, ҳастудиахь 
данымҩахыҵ инаркны. Уи Руслан 
Ҳашыги Енвер Арџьениеи дрыцны 

дааит агазеҭ “ Аҧсны Ҟаҧшь” аҟнытә, 
аҧышәа бзиа иманы, дыӡрыжә-
ны, икалам-ҧынҵа еицҳафыруа. 
Ателехәаҧшра аредакциа хадахь 
дааит иаҳа данаҳҭахыз, 1989-тәи 
ашықәс иарҵысыз Қарҭааи Аҟәа-
аи ринформациатә еибашьраҿы 
анапырацәа ҳаназгәаҟуаз, арепор-
тиорцәа –ҟазацәа ҳаҿҟьаса ҳан-
рышьҭаз аамҭазын, ҳҭоурых ацәа 
анахырхуаз, ҳаҧсадгьыл аҧшәма-
ра анҳамаркуаз, “Аидгылара” ажәлар 
аӡәк еиҧш ианеиднакылоз амшқәа 
раан. Убри аҟнытә, иара уажәгьы урҭ 
ашықәсқәа раантәи ахҭысқәа ирыз-
ку арепортажқәеи, ателехәаҧшратә 
мшынҵақәеи архивтә ҵәахырҭақәа 
ианырҭааго аамҭазы, Даур идыр-
раҭарақәа ркомпозициатә еиҿыба-
ашьа, рҧыртларсҭеи реиқәҳәала-
шьеи уҳәа даҽакы иеиҧшым. Нас 
убри акәӡами ажурналисттә ҟы-
баҩ ҳәа ззаҳҳәогьы? Уи аӡәгьы ам-
гәарҭа иҭигаӡом, арҿиаратә процес-
саҿы адац-ҧашәқәа арыҕәҕәоит, 
игәылҭәаауеит. 

Шамахамзар, иззымдыруа дар-
бану Даур Инаҧшьба 1992 ш. 
нанҳәа 14, ақырҭуа мпыҵахалаҩцәа 
анҳақәлаз атрагедиатә мшқәа ина-
дыркны аибашьра ҳажәлар риааира-
ла, фырхаҵарыла иааилгаанӡа еиҿи-
каауаз асиужетқәа, арепортажқәа, 
аҿцәажәарақәа. Урҭ ииуан, ҵакыла, 
хҭысла ихаҭәаауан ар ахьнеибацоз, 
иахьааибацоз, иаҳа амца ахьаку-
аз, Аҧсны аҵеира шәақьҧынҵа-
ла Ҳаҧсадгьыл ахьырыхьчоз, ҽыҭ-
ҽыҭла аҕа иахьимҟәыҵырхуаз 
ахырҕәҕәарҭақәа рҿы, аҿыв-сывҳәа 
ахқәа ахьеиларҵоз аҭабиақәа рҿы. 
Иҟамызт ҭыҧк, Мраҭашәаратәи 

Мрагыларатәи афронтқәа рҿы Даур 
иҩызцәа, иоператорцәа иваргыланы 
дахьымнеицыз... Нас аҳәаанырцәтәи 
ателекомпаниақәа еишьҭаххы Аҧс-
ныҟа ианаауазгьы, Ануаа-Рхәытәи, 
ма Ешыра-Гәымсҭатәи, Шубаратәи 
аплацдармқәа ирызкыз Инаҧшь-
ба ивидеонҵамҭақәа цәашьыркыла 
ирышьҭан, дара ррепортажқәа рфак-
таж арыҕәҕәаразын. 

Ааи, Даур Инаҧшьба дыруаӡәкын 
аҧсуа журналистика адокументалтә 
хырхарҭа, иара убас аинформаци-
атә жанр амч-алша, анырра акырӡа 
ҧхьаҟа изгаз апрофессионалцәа. 

Иразҟы ихыццакцәеит ҳҩыза, 
арҧыс гәаҳалал ду, заҧсуа бызшәа 
иахӡыӡаауаз, уи аӡыргара иашьҭаз 
ажурналист! Аха еицакра ақәым-
кәа иаанхоит иажәа, инапкымҭа, 
аибашьратә ҟыба-ӡыбеи ахәшәбыл-
фҩи напышьашәала ирылигоз, ҳҭо-
урых ҿыцазын хәы-змаӡам акад-
рқәа.

Ибзианы исгәалашәоит, ҽнак зны 
Аацы инхоз, тәамҩахә змамыз Оҭан-
ди Агәхаа иашҭаҿы Даур ианиҵаз 
аибашьцәа рыҿцәажәарақәеи иза-
ацәаны еихәлацәаз марттәи ажәы-
лара ашьҭахь Владислав Арӡынба 
идҵала иаҧҵахаз ажәыларатә ба-
тальонқәеи ирызкыз арепортажқәа 
рцыҧҵәахақәа, ҟаимаҭла ихы иша-
ирхәаз Урыстәылатәи актәи апро-
грамма аспецкор Игор Ростовцев. 
Аҧсны иахәозар ҳәа Даур зеиуахкы 
маҷыз иматериалқәа зхы иззархәоз 
зегьы ириҭон.

Ихьӡ кашәара ақәымзааит ес нагь 
ҧсааиҭак ҟамҵа аҟарул иқәгылаз 
ҳарратә корреспондент, еиҵагыла-
лааит иара иеиҧш ззанааҭ зхы ахҭ-
нызҵоз ажурналистцәа ҿарацәа!

Владимир Занҭариа,
ААР академик

Шьаркәасҭала инагоу  амҩа ...

Аҭоурых иаҿахәҳәаҩыз

 d Макьанагьы ҳахшыҩи ҳгәи 
ирыднакылом ҳҩыза бзиа, ҳақәла, 
ҳколлега Даур Инаҧшьба дҳаҧхе-
ит ҳәа... Аха, рыцҳарас иҟалаз, уи 
егьа иҳадҳамкыларгьы, иҟалаз 
хҭыс бааҧсуп, цәыӡ дууп. 

Дыҟамзар ҟалап ҳжурналисттә 
еилазаараҿы абри еиҧш иуаҩ қьи-
аз, иуаҩ гәыҭбааз, иуаҩы аамсҭашәаз. 
Зегь раҧхьа иргылан - уи дуаҩын, 
дуаҩы цқьан, дуаҩы ламысын. Уб-
ри инаваргылан изанааҭ дазҟазан, 
дыпрофессионалын, джурналист 
хатәран. Даур дыздыруан даныстуде-
ныз инаркны. Иқәыҧшра, ис туденттә 

аамҭагьы иҭәын, иҧхан, иҭышәын-
тәалан. Москва аҵара далган дана-
аи зны агазеҭ «Аҧсны», нас Аҧсуа 
телехаҧшра рҟны ижурналисттә усу-
ра хацыркын. Дыҟаӡам даҽа ҧсуа 
журналистк Даур Инаҧшьба иаҟа-
ра шықәсы рацәала, насгьы иаа-
иҧмырҟьаӡакәа аус зуз Аҧсуа 
телехәаҧшраҿы. Уи иусумҭақәагьы 
цқьан, иара ихаҭа еиҧш. Анҵамҭақәа 
рҿы ииҧшаауаз, дзышьҭаз ибзи-
аз, иаҧсаз, иҿырҧшыгаз афактқәа 
ракәын. Даур дреиуамызт аҵәы-
лаҵара иашьҭаз, ауаа еиҿазыжьуаз 
аинформациа цәырызгоз. Уи ажәа 
бзиа ихылҵуан, иҽеим акы ибаргьы, 

дацрамлакәа, иҕыҕымкыкәа ицәы-
ригон изҩыдоу ажәала. Даур иаҟа-
ра ауаҩытәыҩса ибзиабара злаз 
иҧшаара уадаҩуп. Дарбан аҧсуа-
заалакгьы иара диашьан, диаҳәшьан. 
Ианҵамҭақәа зегьы рҟны ирныҧшу-
ан ауаа рыбзиабара ицыз.

Даур Ганҭа-иҧа ижурналист 
баҩхатәра, насгьы иҧсадгьы-
ли иуаажәлари рахь имаз абзиа-
бара еиҳагьы ианааҧшыз Аҧсны 
Аџьынџьтәылатә еибашьра (1992-
1993 ш.) аан ауп. Уи арратә крре-
спондентын, «Агәымшәаразы» аме-
дал ианашьоуп. Даури сареи хаҭала 
Мрагыларатәи афронт ахь ҳаиц-
цахьан. Усҟан амҩа ҳанықәлоз да-
асыдгылан дсыҳәеит: «Бымцан, 
сбыҳәоит, аҕа ҳилсны ҳцоит, даа-
ра ишәарҭоуп!» ҳәа. Уи зхиҳәаауаз 
здыргәышьеит, аха исымуашәа аниба: 

«Иҭысхуа абжа бара ибысҭоит, бара 
ибтәызааит, амала бымцан!» иҳәеит. 
Ҳара усҟан акгьы ҳацәшәаӡомызт... 
Ҳаиццеит... Уи аҧхьагьы дцахьан 
Даур Мрагыларатәи афронтахь, дце-
ит уи ашьҭахьгьы. Хәы змаӡам ар-
хивтә анҵамҭақәа ҳҭоурых иазы-
нижьит. Иааиҧмырҟьаӡакәа Гагратәи 
ахырхарҭа, Гәымсҭатәи афронт, Шро-
матәи ахырхарҭа уҳәа зегьы дырхы-
сит. Анцәа деиқәирхеит! Даур жур-
налистк иаҳасабала амаҷ инаркны, 
аду аҟынӡа ажурналисттә жанрқәа 
аус здимулаз ҳәа акгьы ыҟамызт. 
Ицааиуан зегьы, аха ҷыдала иара 
итәышьҭраз аинформациатә жанрқәа 
ракәын.Иҭбаан итематика. Иҟаӡам 
Аҧсны кәакьк иара дахьымнеиз, 
иҟаӡам шамахамзар шҭак иа-
ра дахьҭамлацыз. Даур Инаҧшь-
ба ианҵамҭақәа рацәан аҳәааныр-

цәгьы. Москва, Кремль аҧсышәала 
ибжьы ҩныҩит. Ари ҭоурыхтә хҭыс 
дууп!!! Даур Инаҧшьба иҩызара ма-
риан, ицныҟәарагьы маншәалан, ду-
аҩы маншәалан, имышьҭагьы бзиан, 
дуаҩы разын азыҳәан. Даур аус ицу-
ра зегьы ирҭахын, избанзар, дгәамҵу-
амызт, алаф иҳәон, дыччон, аҭынчра 
ицын. Агәрагара уадаҩуп Даур Аҧсуа 
телехәаҧшраҿы даҳҧылом, даҳбом 
ҳәа. Ҳҩызцәа гәакьацәа Гарри Дбар, 
Оҭар Лакрба рыҧсра макьанагьы ис-
зыдымкылац. Убарҭ рхыҧхьаӡараҿ 
- Даур Инаҧшьба. Шаҟа игәыхьу-
зеи? Зынӡаск иаалырҟьан... Ухьыӡ 
аанужьит аҧсуа журналистика 
аҭоурых аҟны. Наӡаӡа иҟазаауеит 
уанҵамҭақәа, убжьы, усахьа, уаҧсу-
ара, ууаҩра...

Екатерина Бебиа
ААУ апрофессор

Даур Ганта-иԥа Инаԥшьба  
игәалашәаразы...

Шәгәабзиара              
шәеиҷаҳала

Иԥсҭазаара далҵит 
атележурналист Даур Инаԥшьба

(Алгарҭа.)

 d Еиуеиԥшым аицлабрақәеи, 
атурнирқәеи, ачемпионатқәеи 
рҟны аԥхьахәқәа згахьоу, аҟыбаҩ 
ҷыда злоу аспортсменка, аԥқьаҭ 
асҩы, Аԥсни Урыстәылеи аспорт 
азҟаза Ерика Кәарҷиа-ԥҳа ааигәа 
Жәларбжьаратәи акласс змоу ас-
порт азҟаза ҳәа ахьӡ даԥсахеит.

19 шықәса ирҭагылоу аԥсуа 
спортсменка Ерика Кәарҷиа-ԥҳа 
дхәыҷаахыс дзызҿлымҳау, лыхгьы 
ззылкыз аспорт, аԥхьаҟагьы ҵа-
радыррала аизырҳара  хықәкыс 
ишьҭыхны дҭалеит аспорт азанааҭ 
ала, Ҟәбантәи  Аҳәынҭқраартә уни-
верситет. Уажәы уи ахԥатәи акурс 
абаҩрҵәыра афакультет аҟны аҵа-
ра лҵоит. Аҵареи аҽазыҟаҵарақәеи 
еилалыгӡоит. Аҭыԥҳа шамахамзар 
лхы дақәиҭым, иҭацәу аамҭа лы-
маӡам, есҽны уи  хаҭәаауп аҵареи 
еиуеиԥшым аҽазыҟаҵарақәеи ры-
ла. Ашықәс ҿыц аныҳәа аламҭала-
зы Ерика илымаз аԥсшьарамшқәа 
раан Аԥсныҟа данаа ҳлыҿцәажәеит.

Ихәыҷаахыс аспорт иазҿлымҳау, 
уи иадҳәалоу аԥсуа ҭыԥҳа ҳа-
иҿцәажәара хацыркуа иазгәалҭе-
ит, 6 шықәса анылхыҵуаз акәаша-
ра бзиа ишылбоз, амилаҭтә кәашара 
аҵаразы аныҟәарагьы дшалагаз. Аха 
анаҩс аспорт, хаҭала аԥқьаҭ агәы-
былра шьҭылкааит.

«Саныхәыҷыз, аҩны аԥқьаҭ 
стол ҳаман, сашьцәа еиҳабацәа 
ес нагь аԥқьаҭ иасуан. Саргьы уи 
аинтерес шьҭысхит, срыцаслон, аха 
усҟан урҭ сзыриааиуамызт, агәаҳәа-
ра сыман сашьцәа аҵасырхартә 
сиааиларц азы. Ус аԥқьаҭ ахь исы-
маз азҿлымҳара, агәыбылра  еиҳа  
иазҳауа, иӷәӷәахо иалагеит. Уажәы 
уи сара сзы зегь реиҳа ихадароу, 
раԥхьа игылоуп, сыԥхыӡ иалоуп. 8 
шықәса анысхыҵуаз Кама Адле-
и-ԥҳа агәыԥ еизылгон, саргьы уахь 

салалеит. 9 шықәса  схыҵаанӡа ами-
лаҭ кәашареи аспорти еиласыгӡон, 
нас аспорт аԥыжәара агеит, акәа-
шара аансыжьит», – дҳацәажәон уи.

Ерика лажәақәа рыла, Аԥсны 
анҭыҵ имҩаԥысуаз аспорттә еиц-
лабрақәа руак аҟны аҟыбаҩ ҷы-
да злаз аӡәы шлакәыз гәаҭаны, да-
ликааит Урыстәыла зҽаԥсазтәыз 
азыҟаҵаҩ Виктор  Поликарп-иԥа 
Павленко, ааԥхьарагьы лиҭеит Са-
маратәи аобласт еизгоу акомандахь. 
16 шықәса лхыҵаанӡа  ари ако-
манда ахьӡала дықәгылон, еиуе-
иԥшым аицлабрақәа, атурнирқәа 
рҟны  акырынтә аԥхьахәқәагьы 
лгахьан.

Аспортсменка лхы злалырхәхьо-
уи аиааирақәа ахьылгахьои аиц-
лабрақәеи, атурнирқәеи,  ачемпи-
онатқәеи  маҷым, аха хаҭала, лара 
лзы еиҳа аҭыԥ ҷыда аанызкыло ха-
зы  дырзааҭгылеит: 

– Даара акрызҵазкуа турнируп 
сара сзы аҩбатәи аҭыԥ ахьааныскы-
лаз «Топ 12 сильнеиших в России», 
иара убас, 70  инарзынаԥшуа  Уры-

стәыла ақалақьқәа рҟнытә излахәыз 
Урыстәыла ачемпионат алахәхара. 
Еиҳа  иалукаауа акы акәны иҟоуп, 
16 тәыла злахәыз, хаҭала, сара Аԥс-
ны ахьӡала ақәгылара ахьсаҭәашьа-
хаз «Восточная  Европейская лига». 
Араҟа ахәмарра даара иуадаҩын, 
сызцыхәмаруаз акитаи ҭыԥҳа даара 
иазыҟаҵаз, иӷәӷәаз  еиндаҭлаҩын, 
аха сара исылшеит уи  лиааира, да-
ара иуадаҩзаргьы актәи аҭыԥ ага-
ра.  Брикс жәларбжьаратәи ачем-
пионат, акыр атәылақәа злахәыз 
ахәмарра Брикс аҟны, Европеи Ин-
диеи рчемпионкеи сареи ҳаин-
даҭлон, даара иуадаҩын ахәмар-
ра, иӷәӷәаз, азыҟаҵара бзиа змаз 
ландаҭлара, аха алахәхарагьы иаа-
ироуп сара сзы.

11 шықәса анылхыҵуаз аахыс 
зхықәкы анагӡаразы Урыстәы-
ла иҟоу аспортсмен, аԥсуа ҭыԥҳа 
дхәыҷнаҵы, дашьцылаанӡа зны лан 
Илона Барганџьиа-ԥҳа длыцын, зны 
лаҳәшьа  еиҳаб Саида Кәарҷиа-ԥҳа. 
Лҭаацәа зегьы аџьабаа лыдырбале-
ит, уажәгьы гәцаракрыла илзыҟоуп. 

Аха лымкаала Ерика лаб ибзоуроу 
рацәоуп.

«Аспорт даара аинтерес зҵоу 
занааҭуп, аха уаҟа еснагь аиааира 
залшом, зны уаҵахоит, зны аԥхьахә 
угоит. Хаҭала, сара аспорт аханатә 
азхьаԥшреи, аҽазкреи, ахықәкы 
анагӡареи рҿы зегь рыла сгәы 
азҭазҵо, исабжьо иарбан усзаалак 
аҿы исыцхраауа, исывагыло саб Ро-
ман Кәарҷиа иоуп. Зегь раԥхьаӡагьы  
уи иоуп изыбзоуроу сара аспорт 
аганахьала исымоу аихьӡарақәа», 
– лҳәеит аспортсмен қәыԥш лаб 
дизгәдуны.

Ҳәарада, Ерика лҟыбаҩ, ахыр-
харҭа алхраҿы лбаҩхатәра амҩа 
аҭараҿы лаб Роман адгылареи ацхы-
раареи ҟаиҵеит, аха уи аӡыргара, 
арҿиара аҭара, аихьӡарақәа реи-
зырҳара рыбзоурахеит аспорт азҟа-
зацәа, Ерика лазыҟаҵаҩцәа.

«Саб ишьҭахь, даара исзааигәоу 
уаҩны исыԥхьаӡо аханатә аспорт ахь  
раԥхьатәи сшьаҿақәа реихгараҿы 
сымҩақәызҵаз, сеихьӡарақәа зыбзо-
уроу раԥхьатәи сазыҟаҵаҩ, иахьагьы 
исызҿлымҳау, исҩызаны инхаз Аԥс-
ны зҽаԥсазтәыз азыҟаҵаҩ Беслан 
Қарчаа зегь раԥхьа схаҿы дааиу-
еит сазыҟаҵаҩцәа анысгәаласыр-
шәо. Азыҟаҵаҩцәа рганахьала сара 
насыԥ змоу  уаҩны схы  сыԥхьаӡоит. 
Сыԥсҭазаараҿы  урҭ  рацәаҩуп, до-
су дара рҭыԥгьы рымоуп. Аха иалка-
аны зыӡбахә сҳәар  сылшо, хаҭала, 
сара  сеизҳараҿы зџьабаа рацәоу 
ируаӡәкуп Урыстәыла зҽаԥсазтәыз 
азыҟаҵаҩцәа  Виктор Павленкои Ва-
дим Крылови. Виктор Павленко зыб-
зоурала аханатә Самаратәи  еизгоу 
акомандахь  ааԥхьара соуз иоуп. Ва-
дим  Крылов иахьа азыҟаҵаҩыс исы-
моу, Урыстәыла иреиӷьӡоу азыҟаҵаҩ 
ҳәа иԥхьаӡоу, зусушьеи  зтеориеи  
ҿырԥшыгоу, зусеицура маншәалоу, 
имариоу иоуп» – абасала дрызгә-
дуны  лазыҟаҵаҩцәа рыбзырӡы да-
лацәажәон аԥқьаҭ асҩы.

 – Жәларбжьаратәи акласс змоу 
аспорт азҟаза ихьӡ аиура бара бзы 
иаанагои?  Илаҳҭаз азҵаара  аҭак 
ҟалҵоит: «Ари ахьӡ  аиура ус имари-
ам, даара аџьабааи аԥышәеи аҭахуп. 
Хаҭала, сара саԥсаны, исықәнаганы 
исоуит ҳәа сыԥхьаӡоит. Сыззыԥшы-
мыз, аха даара ихадоу, иреиӷьоу  
ҳамҭаны исыдыскылаз, агәахәара ду 

сызҭаз ак ауп.  Амала, ари ахьӡ  аиура, 
аԥсахара аҿы  аангылара ҟалаӡом, 
еиҳагьы аҭакԥхықәра  уднаҵоит. Уб-
ри  аҟнытә, сара аԥхьаҟагьы сҽазыс-
шәоит иреиҳау Аиааирақәа  ргара», 
– лҳәеит уи.

Ҳәарада, ари ахьӡ ҳаракы  аиура-
зы  аетапқәа  ирацәаны ирхыстәуп. 
«Лучший игрок года среди девушек 
2024» аҟны аиааира илгаз иалҵшәа-
хеит  ари ахьӡ ҳаракы.

Аԥхьаҟа агәҭакқәагьы маҷым-
кәан илымоуп. Ҳаиҿцәажәараан 
урҭ  ҳацеиҩылшеит: – «Март мза-
зы имҩаԥысраны иҟоу Урыстәыла 
ачемпионат алахәхара даара агәа-
зыҳәара сымоуп. Уи  алахәхаразы 
иалԥшаау атур сахысроуп. Анаҩс, 
сымҩа еиҳагьы иаатуеит, Европа 
ачемпионат ахь анеирагьы аԥхьаҟа 
сазхәыцуеит, ҳәарада, нас аолимпи-
ада аҽалархәра. Уи азы иаҭахуп аҽа-
зыҟаҵара, аусура, аԥышәа арҳара.

Аԥқьаҭ асра ахырхарҭала Аԥс-
нынтәи  иаӡәыку Ерика Кәарҷиа-ԥҳа 
ҳаиҿцәажәараан ҳзеигәырӷьашаз,  
иагьџьаҳшьашаз ажәабжь ҳалҳәе-
ит, лҵара аныхлыркәшалак ашьҭахь, 
Аԥсныҟа ахынҳәра лгәы ишҭоу, лара 
дызҿу аус аҿиара аҭара шылҭаху ала.

Аиашазы, иахьа Аԥсны анҭыҵ 
аҵара зҵо, шамахамзар, рҵа-
ра  аныхдыркәшалак ашьҭахь 
ихынҳәуа маҷуп, аԥхьаҟа аперспек-
тива ахьырбо, иахьеиздырҳауа иа-
ангылоит, Аԥсны алшарақәа  ҟәын-
шьаны. Аха аспортсменка қәыԥш 
«Аԥқьаҭ ҳтәылаҿы ихьысҳауп, арҿи-
ара аҭатәуп, еизырҳатәуп, аҟыбаҩ 
змоу, абаҩхатәра змоу аҿар рхы аа-
дырԥшыртә аҭагылазаашьа рыҭатәуп. 
Аспорт агәабзиара азы ихадаро-
уп, хаҭала, аԥқьаҭ ауаҩы маха-шьа-
хала аӷәӷәареи, деилҟьа-еилӷәы-
цә ишьақәгылареи инарҷыдангьы 
иблабареи ихәыцра арҿиареи ирзе-
иӷьуп. Убри инамаданы гәҭакыс исы-
моуп схатәы сп орттә школ аиҿка-
ара. Сзанааҭ излаҳәо ала рҵаҩык, 
зыҟаҵаҩык иаҳасабала аусура 
инаҷыдангьы азин сымоуп аспорт  
аусбарҭа аганахьала аусура» – лҳәе-
ит уи.

Илзеиӷьаҳшьап, нас Жәларб-
жьаратәи акласс змоу аспорт азҟа-
за Ерика Кәарҷиа-ԥҳа лнапы зла-
ку аус аҿы иреиҳау аихьӡарақәеи 
агәыхәтәхьӡареи.́

Алиса Гәажә-ԥҳа

 d Аԥсуа қыҭа Абӷархықә аҭоурых 
ду змоу қыҭоуп. Иарбан аамҭаза-
алакгьы аԥхьагылацәа, ажәлар 
рҿахәы зҳәашаз ақыҭа иалиаау-
ан: аҟазара злаз ауаа, аҽыбӷаҟа-
зацәа, алафҳәаҩцәа, анапҟазацәа, 
ажәа азҟазацәа, ажәлар рҿаԥыцтә 
ҳәамҭақәа реиқәрхаҩцәа уҳәа. 

Абӷархықә ақыҭа аҭоурых ҳалам-
лакәа, араҟа ииз, изызҳаз Шамба 
Иван Сафар-иԥа инысымҩа ҳазааҭгы-
лоит. Жәытә-натә аахижьҭеи Шам-
ба Сафар ачеиџьыка змаз, иҩнаҭа 
асасцәа дахьқәа агмызт. Иԥшәма 
Аџьба-Шамба Лиуба Қәҭиа-иԥҳаи 
иареи ԥшьҩык аԥацәа рааӡеит: Ни-
колаи, Виктор, Иван (Ваниа), Анато-
ли. Ахәыҷқәа ран Лиуба Қәҭиа-иԥҳа 
Абӷархықәтәи абжьаратә школ аҟны 
рҵаҩыс аус луан, агеографиа амаҭәар 
длырҵон. Иреиӷьӡоу арҵаҩы ҳәа из-
ныкымкәан «Аҳаҭыртә дыргақәа» 
ланаршьахьан. Аҩнаҭаҿы изызҳау-
аз ԥшьҩык ахацәарԥар рҵахәтәқәа 
рҽырхаршәаланы анхараҿы раби 
рани ирыцхраауан. Ашкол ианалга 
зегьы занааҭк-занааҭк алырхит. Шам-
ба Иван дыныхәыҷыз инаркны аԥ-
суа жәлар рашәақәа рыхкқәа ашкол 
аҿы еиҿкааз ахор аҟны идырҳәон. 
Усҟантәи аамҭазы, шамахамзар 
ашколқәа зегьы рҟны ахаԥшьгаратә 
гәыԥқәа еиҿкаан. Иван хәыҷы егьырҭ 
ақыҭа школқәа рахь ахкы аҳәара-
зы днарыԥхьон. Иҟазара игәаҵантә 
иаауан. Ԥсабарала Анцәа илеиҵаз 
абаҩхатәра ашкол данҭала нахыс 
зегьы ирбарҭан.

Шамба Иван Сафар-иԥа Аб-
ӷрахықә ақыҭан, абжьаратә школ иб-
зиаӡаны иалгаз аҵаҩцәа рхыԥхьаӡа-
раҿы дыҟан. Иван аҟазара иадҳәалоу 
аҵараиурҭахь дцарц шиҭахыз ре-
иҳәеит. Иаби иани уи игәаҳәара иад-
гылеит. Аҟәатәи амузыкатә ҵараиурҭа 
дҭалоит. Аҟазара агәашәқәа ҟьаҟьаӡа 
изаатит. Амелодиа знык иаҳаз иа-
разнак игәникылон. Ҷыдала аԥсуа 
жәлар рашәақәа дрызҿлымҳан. Дшы-
студентызгьы аԥсуа қыҭақәа дырҭа-
аны ашәаҳәацәа дырзыӡырыҩуан, 
ашәақәа ҭаиҩуан. Усҟан аҩбатәи 
акурс аҿы дтәан.

Иван истудентра ашықәсқәа раан 
Жәандәрыԥшьтәи абжьаратә школ 

аҟны аҵаҩцәа рхор аиҿкаара да-
лагеит.

–Усҟан, – иҳәеит Габуниа Џьума, – 
Аҟәа ақалақь аҟны Аԥсны араионқәа 
зегьы злахәыз аолимпиада мҩыԥыр-
гон. 20  инареиҳаны ансамбльқәа 
ықәгылон. Урҭ ашәаҳәацәеи акәа-
шацәеи рыла ишьақәгылан. Жәан-
дәрыԥшьтәи абжьаратә школ ди-
ректорс даман Ахиба Иосиф (Лесик) 
Маадан-иԥа. Уи ҳашкол ықәгылаанӡа 
ишьапы дықәгыланы ансамбльқәа 
зегьы дрыхәаԥшуан. Иван иссирӡаз 
ансамбль аԥиҵеит. Актәи аҭыԥгьы 
ааныркылеит. Амала Аҟәагьы Жәан-
дрыԥшьгьы аилагӡара аницәыуа-
даҩха иусура аанижьыр акәхе-
ит,. Иусура шаанижьзгьы ҳқыҭаҿы 
ацәгьеи абзиеи еснагь дҳалагылан. 
Аамҭа рацәа шцахьоугьы, Жәан-
дәрыԥшьаа иахьагьы ҳҵаҩцәа усҟан 
иаадырԥшыз аҟазара рхамшҭуа иа-
лацәажәоит.

Иван абжьы ԥшӡа ихан. Уи Аԥс-
нытәи ахортә копеллаҿы ашәа иҳәон. 
Уаантә Аԥснытәи Аҳәынҭқарратә 
жәлар рашәаҳәареи рыкәашареи 
зҽаԥсазтәыз ансамбль адирижиорс 
диаган. Убраҟа аус шиуаз иҟазаратә 
дунеи аҳәаақәа ирҭбаарц, идырра 
иациҵарц иӡбеит, дагьҭалоит Соби-
нов ихьӡ зху Саратовтәи аконсерва-
ториа. Уи хыркәшаны Аԥсныҟа да-
ныхынҳә, Гәдоуҭа араион акультура 
аҟәша аҟнытә аҳәара ҟарҵеит ан-
самбль «Риҵа» асахьаркыратә напх-
гаҩыси дирижиорси дҟаларц.

Ансамбль «Риҵа» иалаз зегьы иб-
зиаӡаны дырдыруан, дырзааигәан. 
Аамҭаказы ансамбль «Риҵа» напхга-
ра азҭоз Малиа Зураб абас иҳәеит¬¬:

– Ваниа, ус акәын ишиаҳҳәоз. 
Зхаҟынтә зшьапаҟынӡа ҳаԥсуа 
жәлар рҟазара зцәа-зжьы иалаз, из-
дыруаз, иахӡыӡаауаз, иҭызҵаауаз 
дреиуан. Бжьыцқьала ашәа зҳәоз 
даликаауан. Даамсҭа уаҩын. Ажәлар 
идырҿиаз, иртәыз, ажәлар ишыртәыз, 
ишаԥырҵаз иаанхар иҭахын. Ашәа 
ҿыцқәа анҳирҵоз, иагьараан ҳа-
аникылон, изцәыуадаҩыз дым-
гәамҵӡакәа ирызнеигон. Ибжьы 
ԥшӡа схашҭӡом. Даашьаӡомызт. Ва-
ниа ажәлар рҟазара ибзиаӡаны из-
дыруаз, рашәақәа дырхаҿны наӡаӡа 
сгәаҿы даанхоит.

Иҟазара иахыҳәҳәон иа ԥсуара, 
иҭоурых, игәыҭбаара, иуаҩра. 
Ихымҩаԥгашьеи, ицәажәашьеи зегьы 
рыла дахьыҟазалак дрылукаауан…

Шамба Иван еснагь аҿыц иашьҭаз, 
еиҿызкауаз, аџьабаа иацәымаашьоз, 
уахгьы-ҽынгьы зыжәлар рыгәҭа игы-
лаз иакәын. Иҭамбаӡо аӡыхь еиԥш 

иҵхәраа иааиуаз иҟазара иаҿыхәаз 
наӡаӡа ргәаҿы дыҟазаауеит. Иа-
ра еиҿикаауаз, напхгара зиҭоз ан-
самбльқәа ирыхәаԥшхьаз, уи ибжьы 
цқьеи иашәақәа рынагӡашьеи ирхам-
шҭӡо иаанхоит.

Иван ҳаԥсадгьыл аӷа данақәла, 
уи ахьчаразы игылаз ҳҵеицәа ха-
зынақәа дрылагылан. Аибашьра 
аԥхьатәи амшқәа раан еиҿкааз аҟа-
зара аусзуҩцәа еидызкылоз Гәым-
сҭатәи афронт аҿы еиҿкааз авзвод 
командирс даман. Аибашьра анеил-
га ашьҭахь иара ибзоурала еиҿкаан 
ансамбль «Уарада». Уи С. Ҷанба ихьӡ 
зху аԥсуа драматә театр артистцәа 
рыла ишьақәгылан.  Асценахь иан-
цәырҵ ахәаԥшцәа ишрыдыркылаз 
зегьы ибзианы иаҳгәалашәоит. Акон-
цертқәа зегьы напеинҟьарыла иры-
дыркылон. Ансамбль «Уарада» аре-
пертуар гьамала ишьақәыргылан. 
Аԥсуа жәлар рашәақәа ҟазара ҳара-
кыла инарыгӡон. 

Ансамбль «Уарада» иалаз Аԥсны 
жәлар рартист Ҳагба Кьасоу, напх-
гаҩыс ирымаз  Иван ихаҭара даза-
аҭгылеит: 

– Ззанааҭ бзиа избоз, ибзиаӡаны 
издыруаз, зхы-зыԥсы ахҭнызҵоз ҟа-
зан. Дарбанызаалак, иарбан усзаалак 
иахагылоу ауаҩы дызҿу, инапы зла-
ку, ихы-иԥсы еиԥш бзиа ибозароуп. 
Убасҟан ауп инапаҵаҟа иҟоу ауаагьы 
анизыӡырыҩуа, ианивагыло. Иҟаза-
ратә хшыҩ ҭбаан, иҵарын. Ҳмилаҭтә 
ҟазара дагәыцәын. Аԥсуа жәлар рҟны 
абас иҟаз, згәы аартыз агәаҵәацқьа 
иӷроуп ҳәа изырҳәон. Ваниа аҟаза-
ратә баҩхатәра илаз зегьы ижәлар 
ириҭар, ирзаанижьыр иҭахын, аха 
агәамбзиара ииааит… Еиқәирхаз, иа-
анижьыз ажәлар ршәақәа ахьтәы 
фонд иаҩызоуп. Еиҿикааз «Уара-
да» аибашьра ашьҭахь иаԥҵаз ан-
самбльуп,  уи уԥсуа ҟазара аҭоурых 
аҿы аҭыԥ ҷыда ааннакылоит… Иван 
Сафар-иԥа иԥсы ҭазҭгьы ажьыр-
ныҳәа 17 рзы 75 шықәса ихыҵуан. 
Ииубилеи инамаданы, аҵыхәтәан-
тәи ашықәсқәа раан иџьабаа здиҵаз, 
еиҿикааз ансамбль «Уарада» ахәаԥш-
цәа идырбазар уи ԥсаҭан…

Шамба Иван Аԥсны Аџьынџьтәы-
латә еибашьра анеилга А. Чычба ихьӡ 
зху Аҟәатәи амузыкатә ҵараиурҭа 
директорс дарҭоит. Уаҟа аашықәса 
аус иуит. Уи ашьҭахь, Д. Гәлиа ихьӡ 
зху Аԥсуаҭҵааратә институт аҟ-
ны афольклор аҟәшаҿы аус иуан. 
Уи 1986 ш. Аҟәа ашәҟәы «Аԥсуа 
жәлар рашәақәа» иара убас  «Аԥ-
суа жәлар рашәақәеи афольклорист 
инҵамҭақәеи» (2010ш.).

Иван дҭаацәаран. Иԥшәма Са-
наиа-Шамба Диана Владимир-иԥҳаи 
иареи узеигәырӷьаша ахшара рааӡе-
ит: Аминеи Дамеии. Рҩыџьагьы аиҳа-
быратә ҵараиурҭақәа ирылгеит.

Диана аҟазара злаз аҭаацәараҿы 
дызҳаит. Лара Аҟәатәи амузыкатә 
школ директорс дамоуп: 

– Саб, Владимир Санаиа Аԥсны 
зҽаԥсазтәыз артист ҳәа ахьӡ Асовет 
аамҭазы ихҵан. Сан аинструментқәа 
зегьы рҟны ибзиаӡаны дыхәмаруан. 
Саби сани аҟазара даара бзиа ир-
бон. Ҳаргьы иҳаларааӡон. Саб ажәе-
инраалақәеи ашәақәеи иҩуан. Аду-
неи ҳазырдырыз Гьерзмаа Хьыбла 
аԥсышәала илҳәо, ашәа «Аԥсынра» 
авторс иамоу саб иоуп. Уи сара сзы 
даараӡа игәышьҭыхгоуп…

Иван  иааԥсареи иџьабааи рзы 
1983 шықәсазы «Аԥсны зҽаԥсаз-
тәыз акультура аусзуҩ» ҳәа ахьӡ ҳа-
ракы ихҵан.

2004 шықәсазы Аԥсны Раԥхьатәи 
Ахада Арӡынба В. Г. идҵала аорден 
«Ахьӡ-аԥша» III-тәи аҩаӡара иа-
нашьан.

Шамба Иван  Сафар-иԥа игә-
аҵантә иаауаз аҟазара ацыԥхьқәа 
аԥсуа жәлар ирыцзаауеит. Уи иуаҩреи 
иҟазареи еицакра ақәымкәа абиԥа-
рақәа еимырдалоит, идырҿиалоит, 
ԥхьаҟа иргалоит.

Агәаҵантә иаауаз аҟазара

Зхатә ҟазшьа змаз

Гугуца Џьыкырба

Сыԥхыӡ иалоу
Аспорт адунеи

 d Ауаҩы даниы инаркны  дыԥ-
нашәоит аԥсҭазаара, зеиуах-
кы уҭаху аманшәаларақәеи 
ауадаҩрақәеи  рыла. Аиеи, ус 
ишоуп, жәлар рпоет «цәгьа  
уеижьагоуп» изырҳәаз адунеи. 
Ишԥархыстәушь нас, урҭ Ҳаз-
шаз иаҳԥигало аԥышәарақәа?   
Уаҩралоу, мамзаргьы ҩысҭаара-
ла, схазы мацара ҳәа акәу?

Дыҟоуп аӡәы зыԥсҭазаара зегьы 
еизадаӡа инагоу, мариала, аамҭа 
ахҵәырырсҭақәа иҽырцәыхьчо, 
хыхь-хыхьла иахьеи-уахеи аб-
зазара иԥнагало  иҽанрааланы 
дныхгыла-аахгыло  инеиуа. Дыҟа-
хуп ҽаӡәы иуаҩра дахӡыӡаауа, иа-
бацәа ркәал иҽацәхмырҟьо, иа-
амҭа ацәаҩа џьбара иамакуа, уи 
иахҟьаны аԥсҭазаара ашара ши-
ныруагьы, зыуаажәлар рыбзаза-
ра маҷк иадамзаргьы аиӷьтәразы, 
есыҽны зымч-зылша дамеигӡакәа 
зхы аџьыка ықәызхуа. Ус еиԥш 
иҟоу ахаҭарақәа, иахьа адоуҳа 
ауасхыр акыр ианҵшәаау, рыԥсы-
цқьарала даҽазныкгьы идырҵа-
быргуеит адунеиаҟны ауаҩреи  
аиашареи иреиҳау мал шыҟам, урҭ 
рныҟәгара дарбанзаалак адгьыл  
иқәзаараҿы ихадаӡоу ахықәкқәа 
ишыруаку.

Ҳаамҭазы зхыԥхьаӡара есааи-
рагьы имаҷхо, урҭ иреиуоу ахаҭа-
рақәа дыруаӡәкуп ауаажәларратә 
усзуҩ, Аԥснытәи аҳәынҭқарратә 
университет астуденттә зеиԥш-
нхарҭа аиҳабы Зураб Лука-иԥа 
Амҷба.

Џьгьарда  ақыҭан, инагоу аԥсуа 
ҭаацәараҿы ииз Зураб Амҷба аб-
жьаратә ҵара  анхиркәша идырра 
иазирҳауан Аҟәатәи  арҵаҩратә 
институт арҵаҩратә факультет аҟ-
ны. Еилеигӡон иҵареи Аҟәатәи 
агазтә аппаратура  азауад аҟны 
аусуреи. Аамҭаказы ари  анаплак 
аҟны акадрқәа рыҟәша аиҳабыс 
дыҟан. Анаҩс, усҟантәи аамҭа (асо-
веттә) аҭахрақәа  инарықәыршәа-
ны  апартиатә усурахь, инҭкааны 
иаҳҳәозар С.Орџьоникиӡе ихьӡ 
зхыз Аҟәатәи ацәа аусадуларатә 
комбинат апартиатә хеилак амаӡа-
ныҟәгаҩыс диаган. 1982-1986 ш.ш. 
раан Ростовтәи аҳәынҭқарратә 
университет аҟны «аекономика» 
азанааҭ ала аҵара иҵон. 1990 ш. 
рзы  аҳҭнықалақь Аҟәа акоммунал-
тә усбарҭа  аиҳабыс даҭан. Ҳтәыла 
ауаажәлар рзы иуаӷеимшхарахаз 
1992-1993 ш.ш. рзтәи Аџьынџь-
тәылатә еибашьра иааирала 
ианхыркәшаха, Зураб Лука-иԥа 
напхгара ззиуаз аколлективқәеи 

иареи рҿаԥхьа иуснагӡатә хада-
ны иаақәгылеит, ҿҳәаракьаҿла, еи-
лаԥыххаау ақалақь аинфраструк-
тура аиҭашьақәыргылара.

Ҳамчи, ҳахшыҩи, ҳалшареи 
еимаданы аусеицура анҳалша, 
хымԥада ҳаԥсадгьыл аҿиара амҩа 
ианымларц шзалымшо еилкаан 
ҳауаажәларра ирхаҭарнаку дарба-
нызаалак изы. Аха, имҩақәҵатәын 
уи аус. «Ацәгьараҿгьы абзиа-
раҿгьы ажәа алшара ҳәаак амам» 
ҳәа иҳәоу ажәлар рыхшыҩзца-
ра аҵакы днықәныҟәаны, Зу-
раб Амҷба  иахьаҭахыз бжьыҿа-
цала  ахзымиаирақәа аҿаԥҽуа, 
иахьаҭыԥу амилаҭ аҩныҵҟатәи 
ахьаа  имҵәахыкәа иаацәырго, 
ишырҳәо еиԥш, ҩ-напыкла дна-
хагылеит аиҭашьақәыргылара- 
еиҿкааратә усура.

Аибашьра ашьҭахьтәи ҳаԥсҭа-
заара хьанҭа иқәнаргылоз 
апроблемақәа рымҩақәҵара иа-
зынархаз, ҳтәыла аҳҭнықалақь 
ауаажәларра рсоциалтә-бзаза-
ратә ҭагылазаашьа арманшәа-
ларазы имҩаԥысуаз аусурақәа, 
ҳаԥсадгьыл аиқәырхаразы ҳҵе-
ицәа гәымшәақәа иаадырԥшыз 
афырхаҵара  иеиҵамызт ака-
ла. Ҳажәлар рԥыза Владислав 
Ду  баша  иауиҳәах «аибашьра 
аан аасҭа акырӡа иуадаҩуп уи 
ашьҭахьтәи аԥсҭазаара ҭышәын-
тәалахартә амҩақәҵара» ҳәа. Убри 
анагӡаразы ихадараӡоу ашьаҿақәа 
ираԥхьагылан Зураб Амҷба напх-
гара ззиуаз аусқәа.

Еилкаау усуп, ас еиԥш аамҭа 
уадаҩ аан  еиҳаракгьы, ажәлар 
рзеиԥш ус амаҵ аураҿы иш-
хымԥадатәу ачҳара, аус ад ырра, 
ҭак ԥхықәрала азнеира унапы иану, 
ԥхьаҟатәи аԥеиԥш агәрагара, урҭ 
зегьы Зураб Лука-иԥа иабдуцәа 
рхьышьҭрахьтә ицызҳауаз ахаҭа-
ратә цәаҩақәа ракәын. Насгьы, уи 
аханатә аахыс иԥсадгьыли ижәлар 
гәакьеи  рышҟа имоу абзиабара 
иаци иахьеи ракәым  ианҿыхаз.

Аԥсуа иԥсҭазаара даныхәыҷӡаз 
аахыс инҭкааны издыруа Зураб 
Амҷба,  дызну иарбан аамҭазаалак 
аҷыдарақәа ибзиаҵәҟьаны ины-
руеит, ианакәызаалак иагьилшоит 
азеиԥш  уаажәларратә ус хырҳа-
гахартә, аамҭакьаҿла ахаҭабзиара 
иагымкәа ахархәара азырхиара, 
амҩақәҵара. «Уҽыззукуа аҽузна-
куеит» ҳәарада, аха аус лыҵшәа 
ҳаракыла анагӡаразы, агәамчи ал-
шареи рнаҩсгьы, иазхымԥадатәи-
уп доуҳалатәи аӷәӷәарагьы. Уи иа-
ра ихаҭара иацәыхарам зынӡагьы.

Зураб Амҷба дшеиҿкааҩ ӷәӷәоу  
ҳауаажәларра еилыркааижьҭеи 
акыр ҵуеит. Уи ҵакыла иҭәу аԥсҭа-
зааратә мҩаду данысхьеит, ииашо-
уп, ишырҳәо  еиԥш, зыжәҩан ԥҭацк 
хымшәалакәа зыԥсҭазааратә мҩа 
назгахьада…, еиҳаракгьы иахьа  
XXI ашәышықәса актәи аԥшьба-
рак ахыркәшамҭа ҳанҭагылоу, аха 
аџьа иарҵәхьоу быжь-жәашықә-
сеи бжаки  зышьҭахьҟа иаан-
зыжьыз, Анцәа ила, згәабзиара 
иагым ауаҩы, иахьагьы  тәамҩахә 
ҟамҵа, еизҳауа абиԥарақәа рыб-
зазара арманшәалара дазааԥсо-
ит. Уи иџьашықәсақәа здиҵази, 
ҳаамҭазы инапы  злакуи аусқәа 
ҳтәыла, ҳәынҭқаррак аҳасаба-
ла ашьақәгылараҿы ишьардаӡоу 
лагалоуп Ауаҩы ҭакԥхықәралеи 
хшы ҩҵарралеи иарбан усзаа-
лак даназнеи, иақәшәо ацаԥха 
имԥшаарц шзалымшо еилкауп. 
Баша ирҳәом, анасыԥгьы ана-
сыԥдарагьы ахьыҵәаху  ажәлар 
рҿоуп. Урҭ ирылумгаз акагьы анар-
ха амаӡам ҳәа. Зураб Амҷбагьы 
дызхылҵыз  ҳажәлар ирҟәырҷа-
хоу абшьҭра ирымеидаз Ауаҩра 
ауп иахьеи-уахеи дыззааԥсо иуа-
ажәлар рҟны насыԥ иманы дҟазҵо.  
Дрыгымзааит урҭ шықсырацәала.

Зыуаҩра  хадароу

Ажәлар рыбзазара
 иазааԥсо

Ахра Анқәаб

 d Ԥхынҷкәынмза 15 рзы Кер-
чтәи аӡыбжьахалаҿы 9,2 нызқь 
тонна рҟынӡа амазут зҭаз 
атанкер-ӷбақәа ҩба ӡааҟәрылеит. 
2,4 нызқь тонна рҟынӡа анефттә 
аалыҵқәа амшын иалаҭәеит.

Амшын еиқәа аԥарда еиқәаҵәа 
ахаԥеит… Ажьырныҳәамза 10 
инаркны 12-нӡа ААУ астудентцәа 
Анапа иҟан, урҭ аекологиатә ры-
цҳара иахылҿиааз ауадаҩрақәа 
рыԥкразы ацхыраара ҟарҵон. 
Ауниверситет астудентцәа реидгы-
ла ахантәаҩы Руслан Амҷба инапх-
гарала ААУ астудентцәа гәыԥҩык 
амшын аԥшаҳәа арыцқьареи, аԥ-
саатәқәа реиқәырхареи рзы ирыл-
шоз зегь ҟарҵон. Агәыԥ еизганы 
Краснодартәи атәылаҿацә ахь 
ацхырааразы ацара еиҿикааит 

Руслан Амҷба. Иара авидеонҵамҭа 
ҭыхны инстаграм адаҟьаҿы иҭе-
иҵеит, уи 100000-ҩык инарзы-
наԥшуа ауаа ирылаҵәеит. Руслан 
Амҷба иажәақәа рыла асоци-
алтә ҳақәа рҿы ивидеонҵамҭа 
збаз аӡәырҩы азҿлымҳара ду аа-
дырԥшуан. Иазгәаҭатәуп, астудент-
цәа рыдагьы адгылара шыҟарҵаз 
аҭыԥантәи аҿаргьы.

Ацхырааразы азҿлымҳара 
аазырԥшыз иреиуоуп: Гьерзмаа 
Диана, Чагәаа Данил, Аҩӡба Ами-
на, Аҩӡба Саида, Зыхәба Иалса, 
Қәычбериа Гәдиса, Чыкәбар Осман, 
Аҳәба Леон, Нанба Нар, Аблоҭиа 
Сандро, Нарсиа Лана, Матосиан 
Анастасиа, Лиапушкина Алиона, 
Клиушникова Есениа.  

Урҭ ируаӡәку Диана Гьерзмаа 
иазгәалҭеит: «Зегь раԥхьаӡа иргы-
ланы иҭабуп ҳәа иасҳәоит Руслан 
Амҷба. Сара хатәгәаԥхаралатәи 
ааԥхьара иазку авидеонҵамҭа 
анызба, гәыҩбара ҟамҵакәа анке-
та хасырҭәааит, избан акәзар ам-
шыни уи ааигәа иқәынхо зегьи 
бзиа избоит.»

Амшын Еиқәа аиҭашьақәыр-
гыларазы хышықәса инарзы-
наԥшуа иаҭаххоит амазут акаҭәара 
ашьҭахь. Убри аан, ари аекологи-
атә рыцҳара Аԥсны иаԥырхагахар 
шалшо атәгьы азгәарҭеит аеколо-
гиа аинститут аусзуҩцәагьы. Ама-
ла макьаназы уи аҟалара залшом, 
избан акәзар амшын ацәқәырԥа 
иалнаршом амазут Аԥсны амшын 
аԥшаҳәахьы аагара. 

Аԥсабара ацхыраара аҭаххеит

Азҿлымҳара аадырԥшит

Аманда Анталаа

 d Ҳара даара ҳақәгәыӷуеит 2025 
шықәсазы Аԥсны асахьаҭыхҩцәа 
Реидгыла иаанартып ҳәа Ацәыр-
гақәҵатә зал хада ашәқәа.

2024 шықәса аҩнуҵҟала ар-
гылаҩцәа аусура ду мҩаԥыргеит 
амца зыцралан иблыз архитек-
тура абаҟа аиҭашьақәыргылареи 
аиқәырхареи ирызкны. Ҳаԥхьа 
ишьҭоуп Ацәыргақәҵатә зал ха-
да аусура аларгара иадҳәалоу 
даҽа етапк. 

«Аԥсны асахьаҭыхҩцәа Ре-

идгыла иблыз ахыбра ахыб иа-
гу-иабзоу аҟаҵара хыркәшоуп», 
– Спутник абас адырра аиҭеит ар-
гыларатә еиҿкаара «Строимонтаж 
2» анапхгаҩы Русҭам Цәеиба.

 Иара иажәақәа рыла, аҩнуҵҟа 
аибыҭаратә усурақәа зегьы 
мҩаԥгоуп, амҿы иалхыз аҩбатәи 
аихагыла ашьҭахьтәи аган ҟаҵоуп. 
Ишьҭыхуп аҭыӡқәа, аколоннақәа, 
иҟаҵоуп аиха иалху афермақәа.

Аԥсны асахьаҭыхыҩцәа Реид-
гыла иатәу ахыбра аԥхасҭа ӷәӷәа 
аиуит 2024 шықәса ианвар 21 
азы иҟалаз амцакра иахҟьаны. 
Амилаҭтә галереиа афонд аҟны 
ишьҭаз аҭыхымҭақәа 4000  рахь-
тә зеиқәырхара алшаз 200 заҵәык 
роуп. 

Ҳазну ашықәс азы

Иаатуеит ашәқәа

 d Аԥсуа ҵеи, Европеи, Кариб-
тәи арегиони, адунеии рчемпион, 
убасгьы Урыстәыла ачемпионат 
ҩынтәны (2017, 2019 ш.ш.) араӡ-
нытә аԥхьахә иаԥсахахьоу, 2019 
ш. рзы хатәгәаԥхаралатәи абокс 
азы Европатәи ахәмаррақәа рҟн-
гьы араӡны раԥызгаз

 Харитон Агрба, абокс Жәларб-
жьаратәи афедерациеи (WBA), аду-
неизегьтәи Ассоциациеи рыӡба-
рала дахыԥхьаӡалоуп, зыкапан 
агәҭабжанӡа инаӡо, ари аспорт хкы 
азҟазацәа рыбжьара, адунеиаҿы 
алыҵшәа ҳаракқәа аазырԥшуа ҳа-
амҭазтәи аспортсменцәа 15-ҩык 
рсиа. Уи уаҟа аҩбатәи ацәаҳәа аа-
никылоит.

Иҵабыргны ари иҳаракӡоу 
ҩаӡароуп Харитон изы мацара 
акәымкәа, инеизакны Аԥснытәи 
аспорт, аҭоурых зегь азгьы.

Харитон Агрба имҩаԥигахьеит 
зынӡа 13 еиндаҭлара Жәларбжьа-
ратәи арингқәа рҟны, урҭ зегьы иа-

аирала ихыркәшоуп.
Жәларбжьаратәи аиҿкаарақәа 

реихшьаалатә лкаа ҳажәлар рзы 
игәахәара дууп ҳәарада, иара убас 
иҿырԥшыга ҳаракуп еизҳауа аҵе-

ира рзы.
Агәабзиара нагӡеи аспорттә 

каҵәарақәа раҩаӡаразы, имааԥ-
саӡо агәашьамхи Ҳазшаз иуаҭәе-
ишьааит Харитон есымшагьы!

Анатоли Карпов ихьӡ зху 
Аҟәатәи ашахматтә школ 
ааӡамҭацәа Сарида Лакәатааи 
Армен Топчиани иццаку ашах-
мат азы ақалақь Шәача аԥхьахә-
гара иазкны ианвар 15-16 рзы 
имҩаԥысуаз аиндаҭларақәа рҟ-
ны аиааира ааныркылеит. Уи ала 
иагьалыршахеит, март азы Тҟәаԥс 
араион  Џьубга аҳаблан имҩаԥы-
сран иҟоу иццаку ашахмат асра-
зы Краснодартәи атәылаҿацә 
аԥхьахәгара иазку атурнир ашҟа 
рнаԥхьара.

Ианвар 12 рзы Москва ақа-
лақь аҟны имҩаԥысуаз, 15 ш. 
рҟынӡа зхыҵуа ақәыԥшцәа рыб-
жьара, аԥқьаҭмпыл асразы «Жем-
чужины Подмосковья» ҳәа хьӡыс 
измоу атурнир ахраҿа даԥса-
хеит, Аԥсны аспорт азҟаза Ели-
забеҭ Акуциа лааӡамҭа, иахьа 
Алеқсандр Мальцев инапхгара-
ла Алеқсандр Островски иакаде-
миаҟны аҽазыҟаҵарақәа ирхы-
суа аԥсуа арԥыс Нестор Цужба.

 d Очамчыратәи аспорттә клуб 
«Абраскьыл» (анапхгаҩы-Аԥс-
ны зҽаԥсазтәыз азыҟаҵаҩ-Вита-
ли Ҷыҭанаа) Карате киокусинкаи 
азы 2024- шықәсазтәи аихшьаа-
лақәа рыла, еиуеиԥшым ақәратә 
ҩаӡарақәа рҟны иалкаахеит:  6-9 
ш. зхыҵуа рыбжьара – Баграт Арш-
ба; 10-13 ш. зхыҵуа рҟны – Санд-
ро Џьӷамазиа, уи далкаан убасгьы 
«ашықәс иреиӷьу аиқәԥаҩ» ҳәа 
иаԥҵаз аԥхьахә ҷыда аҟнгьы. 14-
17 ш. зхыҵуа ақәыԥшцәа рыбжьа-
ра – Давид Мурадиан. 

«Ашықәс иреиӷьу абоксиор» ҳәа 
дыԥхьаӡахеит – Свиатослав Быков.

Урҭ зегьы иранашьан ад иплом ҷы-
дақәеи агәаларшәагатә  ҳамҭақәеи.

Аклуб алкааҟаҵаратә усмҩаԥ-
гатә далахәын Аԥсны аҿари аспорти 
русқәа рзы Аҳәынҭеилакы ахантәаҩы 
инапынҵақәа назыгӡо Ҭарашь Ҳагба. 
Уи аспорттә клуб ааӡамҭацәа дрыд-
ныҳәало ирзеиӷьеишьеит агәамчи 
алшара ҳаракқәеи. Азыҟаҵаҩцәа 
рџьабааи аҭаацәа рыдгылареи азы 
ҭабуп ҳәа ахиҳәааит.

Иҳаҩсыз ашықәс март 12 инар-
кны ноиабр 7-нӡа имҩаԥысуан Аԥс-
ны  ашьапылампылтә командақәа 
ааба: «Нарҭ», «Динамо», «Риҵа», 
«Афон», «Гагра», «Ерцахә», «Бзана», 
«Саӡ» злахәыз 31-тәи  ачемпионат. 
Уи алыҵшәақәа рыла атәыла иа-
чемпионцәахеит Аҟәатәи «Нарҭ», 
араӡны ранашьан – Гагратәи «Гагра» 
ахәмарҩцәа, ахԥатәи аҭыԥ иаԥса-
хеит – Гәдоуҭатәи «Риҵа» ашьапы-
лампыласҩцәа.

Ашықәс аихшьалақәа ҟаҵо Аԥс-
ны ашьапылампыл Афедерациа иал-
накааит, ачемпионат аҟны иреиӷь-
ны зхы аазырԥшыз. Урҭ иреиуоуп: 
«Иреиӷьу амбахьчаҩ» – Леон Қәҭе-
лиа «Ерцахә» (Очамчыра); «иреиӷьу 
ахьчаҩ» – Алиас Асланӡиа – «Нарҭ» 
(Аҟәа); «иреиӷьу ахьчаҩбжа» – Наур 
Ҵнариа – «Нарҭ» (Аҟәа); «иреиӷьу 
ажәылаҩ», насгьы ачемпионат» зегь 
раасҭа иқәыԥшу ахәмарҩы» – Емир 
Џьопуа – «Нарҭ» (Аҟәа).

«Иреиӷьу азыҟаҵаҩ» ҳәа далка-
ан Аҟәатәи «Нарҭ» азыҟаҵаҩ хада 
Асҭамыр Логәуа.

Есышықәса Афедерациа асоци-
алтә ҳақәа рҟны  ирыланаҳәо аб-
жьыҭара алҵшәақәа рыла, ачем-
пионат «иреиӷьу ахәмарҩы» ҳәа 
далкаахеит Аҟәатәи «Нарҭ» ахь-
чаҩбжа Ҭемыр Агрба, аҩбатәи 
ахԥатәи аҭыԥқәа ааныркылеит, 
аԥхьахәгаҩ ицхәмарҩцәа Лиова 
Ҭарбеи Гьеоргьи Ҭодуеи.

 d Ианакәызаалак ииасуа ашықәс 
ахырқәшамҭахь ианнеиуа, ишдыру 
еиԥш аҳәынҭқарратә маҵзурақәеи 
аусбарҭақәеи ашықәсазтәи русу-
ра аихшьаалақәа ҟарҵоит. Иҵа-
быргны иҳаҩсыз 2024-тәи ашықәс 
акыр ахынҭа-ҩынҭарақәа ша-
цызгьы, угәы шьҭызхуа аусқәагьы 
маҷмызт ҳтәылаҿы. Убас, аҿари 
аспорти русқәа рзы Аҳәынҭқарратә 
еилакы аҟнгьы декабр мза аҽе-
иҩшамҭа инаркны аихшьаалақәа 
раҳасабрбеи алкаақәа рыҟаҵареи 
ирызкыз аусмҩаԥгатәқәа мҩаԥы-
сит.

Ҳтәыла ауаажәларра ибзианы 
иргәалашәоит ашықәс иалагӡаны, 
аӡәырҩы Аԥснытәи аспортсменцәа, 
изныкымкәаны жәларбжьаратәи аиц-
лабрақәа рҟны, ҳҳәынҭқарра абираҟ 
рхашәыршәыруа, лыҵшәа ҳаракы-
ла рықәгыларақәа. Убри инамада-
ны, еиуеиԥшым аспорт хкқәа рҟны 
аԥхьахәгара зылзыршаз жәаҩык 
аспортсменцәа – Елҟан Гәазаа (ат-
летика хьанҭа), Инал Гаделиа (аӡиу-
до), Леон Габлиа (аԥкьаҭмпыл), Инар 
Кьетиа (зхы иақәиҭу аиқәԥара), Санд-
ро Ҳаразиа (амҵәышәымпыл), Тимур 
Исмоилов (анапылампыл), Гьерман 
Арџьениа (абокс), Заур Ҭарба (ашьа-

пылампыл), Рахман Напиџьев (асам-
бо), Рамзан Арапханов (абырзен-рим-
тә аиқәԥара) – рахьтә, ашықәсазтәи 
Аԥсны иреиӷьу аспортсмен иалкаа-
разы, асоциалтә ҳа instagram аҟны, 
декабр 12 инаркны 25-нӡа ҿҳәарас 
иазыԥҵәаны, ирылаҳәан абжьыҭа-
ра, убасгьы хшыҩзышьҭра азухон ас-
портсмен ашықәс азы атәыла анҭыҵ 
еиԥш, аҩныҵҟатәи иеихьӡарақәагьы.

Иаԥызгаз иалкааразы Аҳәынҭе-
илакы аҟны иаԥҵаз: уи ахантәаҩы 
Ҭарашь Ҳагба, ихаҭыԥуаа – Беслан 
Карчаа, Роман Цкәуа, аилак ас порттә 
ҟәша аиҳабы Жана Занҭариа, аспорт 
азҵаарақәа рзы атәыла Ахада иаб-
жьгаҩ инапынҵақәа назыгӡо Ахра 
Ашәба, амилаҭтә аолимпиатә хеи-
лак Ахада Валери Аршба, Аҵара Ами-
нистрра абаҩрҵәыратә ааӡареи ар-
рамаҵзурахьы ааԥхьара аԥхьатәи 
азыҟаҵареи рыҟәша аиҳабы Аслан 
Ҭаркьыл, аспорттә журналист Алықь-
сандр Коӷониа – зеилазаараҿы иҟаз 
аексперттә комиссиа аӡбарала, де-
кабр 26 рзы анаҩстәи алкақәа ҟаҵан: 
«ашықәс иреиӷьу аспортсмен» ахьӡ 
даԥсахеит, арԥарцәа рахьтә–абокс 
азы Ареспублика Аԥсны жәларб-
жьаратәи акласс аспорт азҟаза, 
2024 шықәсазы Аҳәынҭқаррабжьа-
ратә Еидгыла атәылақәа (БРИКС) 
Рыхәмаррақәа рҟны ахьтәы медал 
зҽаԥсазтәыз, ААУ апедагогикатә фа-
культет астудент – Гьерман Арџье-
ниа; аҭыԥҳацәа рахьтә – аԥкьаҭмпыл 

азы Ареспублика Аԥсны жәларбжьа-
ратәи акласс аспорт азҟаза– Ери-
ка Кәарҷиа. Ахәаԥшцәа рыӡбарала 
ари ахьӡ даԥсахеит (асоциалтә ҳа 
адаҟьаҟны, ифотосахьа аҵаҟа адыр-
га ҷыда «исгәаԥхеит» еиҳа ирацәа-
ны зҟны иқәгылаз), анапылампыл азы 
Аԥсны аспорт азҟаза, Урыстәыла ас-
порт азҟазаразы акандидат, Урыстәы-
ла иреиҳау алига «Б» аҟны  иқәгыло, 
ҳтәыла еизгоу акоманда «Аԥсны» 
ахәмарҩы, ҳтәыла ачемпионат аҟ-
ны «иреиӷьу ажәылаҩ» ҳәа иалкаау, 
Аԥсны ачемпион – Ҭемыр Исмоилов.

Урҭ дрыдныҳәало аҳәынҭе-
илакы ахантәаҩы Ҭарашь Ҳаг-
ба рнапаҿы ириҭеит адипломқәеи 
аԥаратә ҳамҭақәеи. Иара убас аб-
жьыҭарахь иқәыргылаз егьырҭ аҩыз-
цәагьы, досу рылшарақәа еихьӡара 
ҳаракыла иахьаадырԥшыз ахкқәа 
рҟны «ашықәс азы иреиӷьу» ҳәа 
азыԥхьаӡаны иранашьан ишалкаау 
зырҵабыргуа адипломқәеи агәалар-
шәагатә ҳамҭақәеи.

Аҳәынҭеилакы аҟны иаԥҵаз аекс-
перттә комиссиа аӡбарала иалка-
ан убасгьы: ииасуа ашықәс «ире-
иӷьу азыҟаҵаҩ» ҳәа-зхы иақәиҭу 
аиқәԥаразы Аԥсны еизгоу ако-
манда азыҟаҵаҩ хада – Ҭемыр Џьо-
пуа. «Иреиӷьу аӡбаҩыс» далкаахеит 
урыстәылзегьтәии жәларбжьаратәи 
аҩаӡара аӡбаҩ, Аҳәынҭқаррабжьа-
ратәи Аидгыла атәылақәа (БРИКС) 
Рыхәмаррақәа рҿы абокс азы аиц-
лабрақәа рыӡбаҩыс иҟаз – Валери-
ан Арлан. «Иреиӷьу аспорттә усзуаҩ» 
ҳәа далкаан Гагратәи ахәыҷтәы-
қәыԥштә спортшкол №1 адиректор 
– Едгар Қриа. «Иреиӷьу аспорттә фе-
дерациа» ҳәа иԥхьаӡоуп– Михаил 
Чалмаз хадара ззиуа «Аӡиудои асам-
бои Рфедерациа». «Иреиӷьу аспорт-
тә раион» ҳәа иалкаахеит – Гагратәи 
араион. «Иреиӷьу аспорттә журна-
лист» ҳәа– Алықьсандр Коӷониа. 

Ҳтәылаҟны аспорттә усхк арҿи-
ареи аӡыргареи ирыдҳәалоу аусу-
раҿы иназыцҵоу рбаҩхатәратә лша-
рақәа разгәаҭаразы иӡбаз иҷыдоу 
аԥхьахәқәа ирлауреатцәахеит: ано-
минациа «Аиҭарҿиара» (Возрожде-
ние) аҿы – Аԥсуа милаҭтә спорттә 
хкқәа Рфедерациа Ахада- Адгәыр 

Гәынба. Аноминациа «Амч ақәхра» 
(Преодоление) – зымаха-зышьаха 
еибгам, ашьапылампыл маҷ азы Аԥс-
ны еизгоу акоманда ахәмарҩы – Ро-
ман Матиашов. Аноминациа «Ашықәс 
ақәҿиара» (Прорыв года) Аҳәынҭқар-
рабжьаратәи Аидгыла атәылақәа 
(БРИКС) Рыхәмаррақәа рҟны, абокс 
азы аџьазтә аԥхьахә зҽаԥсазтәыз – 
Беата Аршба. Аноминациа «Агәыӷра» 
(Надежда) – абокс азы Европа ачем-
пионат араӡынтә аԥхьахәгаҩ–Санд-
ро Цымцба.

Ашықәс аҵыхәтәантәи амшқәа 
рзы убасгьы, аҿари аспорти русқәа 
рзы Аҳәынҭеилакы аҟны имҩаԥысит 
аспортсменцәеи урҭ разыҟаҵаҩцәеи 
рҟазаратә лшарақәа рырҵаулареи, 
рзанааҭтә ҩаӡара арҵабыргреи зыр-
шаҳаҭуа  аҳаҭыртә хьыӡқәа рыхҵа-
реи адырга ҷыдақәа рнапаҿы арыҭа-
реи иазкыз аилатәара. 

«Ареспублика Аԥсны жәларбжьа-
ратәи акласс аспорт азҟаза» ҳәа ахьӡ 
рыхҵоуп: Ерика Кәарҷиа – аԥкьаҭм-
пыл азы; Тариел Чежиа, Алан Ԥала-
ванӡиа, Џьусҭан Тачулиа – акарте азы; 
Едишер Конџьариа – асамбо азы. 

«Ареспублика Аԥсны аспорт 
азҟаза» ҳәа : Асҭамыр Лабахәуа–
амҵәышәымпыл азы; Артур Чакри-
ан– аԥкьаҭмпыл азы; Валериа Лиапи-
на– анапылампыл азы; Леон Лагәлаа 
– абокс азы; Инал Ҳаџьымба – акара-
те азы; Кристина Беиеи Милана Ко-
валенкои– таитәи абокс азы.

«Аԥсны аспорт азҟазара акан-
дидат» ҳәа – Амра Амҷбеи Мелор 
Аԥҳазааи– аԥкьаҭмпыл азы; Ҭе-
мыр Быҭәба – акарате азы; Ҳамида 
Наӡаӡе– анапылампыл азы.

Гәыӷра лашарала агәра угартә 
иҟоуп зылҵшәақәа рыла ашықәс ал-
каақәа ҟаҵоу, ҳаԥсадгьыли ҳажәла-
ри рыхьӡ ҭызго ҳҿарацәа, Нарҭаа 
дуқәеи Абраскьыли ргәаӷь шрызҭоу, 
иаарԥшу реихьӡарақәа рҟны иа-
анымҿаскәа, еиҳау аҳаракырақәа 
раҩаӡаразы гәыҩбара ҟамҵа ахы 
агәрагара шрымоу.

Агәамчи, агәыцқьареи, аҭынч бза-
зареи раҭәашьазаит Ҳазшаз Анцәа 
ду илыԥхала.   

А. Бзыԥба.

Иреиӷьӡақәоу рахьтә аҩбатәи 
WBA аӡбамҭала

 «Абраскьыл»

Аихшьаалақәа ирлыҵшәаны

Далкаан иреиӷьу 

Ахәыцра 
иалыҵшәоу 

Еиҳау аҽазышәаразы

Аԥқьаҭмпыл 
азҟаза
Иқәлацәа ираԥигеит

Ашьапылампыл
 иачемпионцәахаз

Иаԥсоу

Карате киокусинкаи азы


